
праз акно месяцовы поўраз 
апускаецца па крывой 
я ня бачу 
залез пад коўдру з 
галавой 
 
навісаюць словы хадульна 
расстаўляюць пасткі пасты 
а пад коўдрай цёпла й утульна 
і нястрашна пісаць лісты 
 
будзе рады палкоўнік маркес 
і астатнія пацаны 
асьцярожна ступае накрас 
клышаногі й трохі п’яны 
 
не кампутарныя крамзолі 
а жывое рукі сьляды 
хай баляць на пальцах мазолі 
не бяды 
 
бо нашто электронная пошта 
калі проста так не ў пару 
немавед пра што і навошта 
немавед каму гавару 

 6 

Калыханка для маладога літаратара 
 
Кукалка, каўшанка, хрызаліда, 
лялечны зародак вышыні! 
Досыць гідкіх фарбаў краявіду, 
іншага няхай грызе агіда! 
Супакойся, мілы, адпачні! 
 
Сьпі, дзіцятка, птушкі ўжо паснулі, 
зоры ў неба па ваду пайшлі. 
Кукавадла вусьцішнай зязюлі, 
люлі-люлі, прыляцелі кулі… 
Стала ціха на усёй зямлі. 
 
Засынай, загорнуты ў анучы. 
Пасталееш хутка ў барацьбе. 
Сьпі, выратавальнік наш прыйдучы: 
у абладзе фюрэра і дучэ 
спадзяемся толькі на цябе! 
  
Некалі ў варожым навакольлі 
возьмесься з расою за касьсё 
беларускай мовы, і ніколі 
не забудзеш, што вучыў у школе: 
геній у адказнасьці за ўсё! 
 
Зьведаеш, што значыць акавіта, 
і спазнаеш посьпех у кабет; 
станеш апранацца самавіта, 
станеш выражацца сакавіта, 
станеш карыстацца з “алфавіта” 
і забудзеш слова “альфабэт”… 
 
Хрызаліда, кукалка, каўшанка, 
запарука крылаў матыльку, 
дурню – радасьць, знаўцу – абяцанка, – 
слухай, як лунае калыханка 
на халодных крылах скразьняку. 

З чаго пачынаецца Жодзіна? 
 
З чаго пачынаецца Жодзіна? 
Дальбог, не з машыны “БелАЗ”!.. 
Я сёньня сьвяткую народзіны: 
Як што, запрашаю і вас! 
 
Пад месяцам, сонцам і зоркамі 
Балюе з суседам сусед. 
Як сьцьвердзіў паэт, i паморкамі 
Ёсьць час для сяброўскіх бясед! 
 
Як не, адмаўляйся бяз сораму – 
Шмат ежы на Белай Русі! 
Пад месяцам, сонцам і зорамі 
Ўсяго ўсё адно не зьясі! 
 
Шчэ больш на зямлі – мама родная! – 
Харошых ды розных кабет; 
Ды не пакахае ніводная, 
Хоць руш у манахi ў Тыбэт! 
 
Сігаеш за пекнымі паннамі, 
Ды марным стаецца твой сіг. 
І ўсё ж не памрэм занядбанымі, 
Бо Жодзіна дбае пра ўсіх! 
 
Сардэчнымі словамі, поўхаю, 
Прутом, бізуном, рамянём 
Гадуе, кунежыць, выхоўвае. 
І большай ні ўночы, ні днём 
 
Нас песьціць ня знойдзем аматаркі. 
А як адыходзім да сну, 
Вачыма ласкавае мацеркі 
Глядзіць у калыску й труну. 
 
Пільнуе ды сочыць паводзіны, 
То хваліць, то ставіць у кут... 
З чаго пачынаецца Жодзіна? 
Яно пачынаецца тут... 

За мрой экзатычныя спэцыі, 
За праўду ў айчынным віне, 
За Grande Canale ў Вэнэцыі, 
Які не гайдае мяне; 
 
За госьця, няйначай татарына, 
Нязванага сябра твайго; 
За Катадру Нашай Спадарыні, 
Якая сьмяецца з Гюго; 
 
За сьверб разумовага голаду, 
Што я спаталяў задарма 
Агнямі вялікага гораду, 
Якому найменьня няма, – 
 
Чым стане мне змогі, аддзячу я 
Найлепшай у сьвеце зямлі – 
За першыя крокі дзіцячыя, 
За першыя сьлёзы, калі 
 
Бацькамі бяз жалю-бязь літасьці 
Быў гнаны ў дзіцячы садок... 
Што будзе пасьля – акалічнасьці, 
Галоўнае – першы радок! 
 
Пачатак, прывабныя ўводзіны 
Жую саладзенькім дражэ: 
З чаго пачынаецца Жодзіна? 
З разгалістай літары “ж”, 
 
Як жонка, жыхарства, жыдоўская 
Жахліва жывая журба, 
Жабрацтва, журы, “Жыгулёўскае”, 
“Жызэль”, “Жэрміналь”, жажаба, 
 
Жырафа, жаўрук з журавінаю, 
Жыгучка, жаўнер, жалуды, 
Жаданьне жывіцца жанчынаю, 
Жартоўнасьць жыцьця без жуды… 
 
Славутую песьню каверкаю, 
Карціны ўстаюць уваччу. 

Пытаньне гаркавай цукеркаю 
У роце смакую, смакчу, – 
 
Як гронку чырвонай смуродзіны. 
І тахкае сэрца ў грудзях. 
З чаго пачынаецца Жодзіна?.. 
І ці абяцае працяг? 

Падвойны агент 
 
Адбіваючы крокі ў няроўнай хадзе 
ды гарлаючы песьню сумнеўнага зьместу, 
на зімовым вятрыску нястомна брыдзе 
шараговы насельнік вялікага места. 
 
Нібы ў вушка іголкі – пітушчы вярблюд, 
зь пятай спробы прайшоў цераз вузкую брамку 
і, сустрэчнаму д’яблу аддаўшы салют, 
пакульгаў пакрысе ў невядомым напрамку. 
 
Ён ня проста паэт, якім грэбуе мент, 
алавяны жаўнерык нацдэмаўскіх гульняў – 
ён дзяржаўны злачынца, падвойны агент, 
што гісторыю здрадаў сабой падагульніў. 
 
Ён француз, які змушаны піць самагон, 
італiец, што есьць макарону бяз спэцый; 
сэрцам прагне туды, дзе стаіць Пэнтагон, 
але печанi й ныркі прадаў “дзяржбясьпецы”. 
 
Так жыве, задаволены сьветам, сабой 
і закускай – пуд солі і ліха паўфунта, – 
ды знаёмы здаўна непразрысты напой 
можа стацца прычынай рашучага бунту. 
 
І тады ён амаль забывае пра ўсё: 
што на вуліцах места халодна і сьлізка, 
што народ не чытае Лі Бо і Басё 
й перамога над ворагам покуль няблізка. 
 
Бо за цемрай раней ці пазьней паўстае 
непазьбежная раніца, велічны золак! 
Толькі б стала напояў у крамах яе 
і пітушчым вярблюдам хапіла іголак! 
 
Хай спазнаюць свабоду на ўласным гарбе! 
Ну а ён не вярблюд, хоць напэўна пітушчы: 
ён цяпер партызан, што жыве ў барацьбе, 
шараговы жыхар Белавескае пушчы! 

У нябачнай вайне не шкадуе сябе; 
у варожай прасторы згубіўшы кірунак, 
па сумётах хаваецца ад КДБ 
і замерз, як апошні сібірскі ЦРУльнік!.. 
 
Вось спыніўся – і лёг пад драўляным, старым, 
не згаданым у нашай гісторыі плотам, 
бы ў кульгавы радок – раптам знойдзены рым, 
бы разгорнуты том дагары пераплётам… 
 
Прагу шчасьця спатоліўшы ў танным віне, 
сьпіць закладнік шырокай славянскай натуры. 
Ні рукой, ні нагой не варушыць у сьне – 
нерухомая ўласнасьць айчыннай культуры! 

Знакі прыпынку 
 
Не пераблытай іх з правіламі артаграфіі – 
знакі прыпынку праходзяць па іншай парафіі. 
Прыклад: калі твой пісьменьніцкі посьпех,  

станоўчыя водгукі ў прэсе,  
удзячныя выкрыкі “брава! біс!” 

прадвызначае выключна твой правапіс, 
то бок майстэрства да месца ўжыць тую ці іншую літару, 
то – што дазволена тарэадору, падчас не дазволяць Юпітэру! – 
першачарговае ў справах паэзіі, то бок 
літаратурны заробак, 
прадвызначае выключна ўжываньне працяжнікаў, косак і кропак. 
 
Слухай параду, паэце, – сядай вывучаць сэміётыку: 
правапіс – нібы хвароба, а гэтая веда – як порцыя антыбіётыку, 
бо сэміётыка дапамагае спазнаць усе знакі. 
Знакаў зашмат, а паэту для працы пасуе ня ўсякі. 
Колькі ўжо часу аб вас я ламаю гусіныя пёры й крытычныя коп’і, 
вораг паэта Двукроп’е і пунктуацыйны злачынец Шматкроп’е,  
час ужо вашую выкрыць віну: 
шчыра ўжываеш дзьве кропкі ці нават тры кропкі,  

а плацяць – нібы за адну! 
Удасканальваю стыль – разважаю пакутна дзень цэлы, 
як павялічыць мне вашую колькасьць, мае дарагія Прабелы. 
Выратаваньне – Працяжнік – мой сябра – напраўду! –  

адзінае, што абяцае мне грошы: 
калі двукроп’е, ці кропку, ці коску, ці іншае штосьці  

мы пішам адразу за словам, то ён яшчэ мае адзін  
дадатковы прабел, мой харошы! 

Слова, прабел, потым стаўлю працяжнік,  
пасьля зноў прабел і наступнае слова, 

нібы цагліну, кладу – паступова расьце пабудова. 
Вось і апошняя кропка, усё! Але ж поўную сатысфакцыю 
я атрымаю, адносячы твор у рэдакцыю. 
Скончана праца і скінуты з плеч мой цяжар! 
Твор надрукуюць, чытач зарыдае, паэта прап’е ганарар… 
 
Сьлізгаюць ножкі па лёдзе, завея падпіхвае ў сьпінку. 
Наш літаратар вяртаецца ўночы дахаты. Канчаецца маралітэ. 
Марныя ловы таксоўкі. Пасьля разуменьне:  

найлепшы із знакаў прыпынку – 
гэта слупок, а на ім шыльда зь літарай “А” альбо “Т”. 

Трывожнае шчасьце 
(пэнталёгія) 

 
1. 

Сучыны дзеці пад плотам сікалі: 
сікаць цяпер – свабода. 
Вы мне казалі “спадар” і “выкалі”. 
Цемра навокал – хоць вока выкалі, 
а хто старое згадае – абодва. 
 

2. 
Я пра царкву, вы мне – “пане біскупе”, 
і закульгаў мой Пэгас: 
вам нецікава – хоць бровы выскубі, 
новае вока (ці два) “на біс” купі, 
скажаце: процігаз! 
 

3. 
Я вам пра Нёман, Дняпро і Бесядзь, 
вы – толькі круць галавою. 
Вырваць язык дый новы падвесіць… 
Раптам – бамбізы, іх – больш за дзесяць, 
а мяне – менш, чым двое. 
 

4. 
Кожны пасьпеў нарабіць мне прыкрасьці 
ды надаваць па рагох, 
грошы забраць і дзяўчыну выкрасьці. 
Крыўдна было – хоць бы вуха выгрызьці! 
(Кожны баксэр – Ван Гог.) 
 

5. 
Бруд адціраў у лазенцы пемзай, 
кроў адмываў з вачэй… 
Болей ня буду гойсаць гарэзай! 
Горка было – хоць ты вершык накрэмзай 
ды надрукуй хутчэй! 

Куртуазна-макабрычнае пасланьне 
 

У вашым голасе квітнеюць астры… 
Л. Дранько-Майсюк 

 
У пляшцы для паэта-ляўрэата 
цьвітуць цьвікі радзімы гвазьдзікі.  
Ён сёньня з мэтрамі запанібрата, 
зьнячэўку трапіўшы ў нью-майсюкі, 
 
вандруе ў электрычным сьне наяве 
(пакуль ад болю мозаг не засох) 
па доблесьці, па вычынах, па славе – 
праз асьпірын па астры ў галасох. 
 
Парыпвае катрынка й нат няёмка, 
бо ў гэты міг, як ісьціна ў віне, 
знаходзіцца – напраўду! – незнаёмка, 
ці стацца ёй магутна, гучна мкне. 
 
Бы катарсыс па соднях у папойцы, 
бы “нэвэрмор”, што крумкнуў чорны дрозд, – 
паэтка-згуба з прозьвішчам забойцы 
й замежным псэўданімам навырост. 
 
Гайдаючыся, быццам на арэлях, 
і не знаходзячы патрэбных слоў, 
гарэліцы ёй налівае ў келіх – 
празрыстых, нібы неба, “двух буслоў”. 
 
Варожым на буслох, нібы аўгуры, 
ды скуль нам ведаць што, калі і дзе? 
А ваявода з вартаю па скуры 
ужо, нібы па аркушы, брыдзе. 
 
І цёплай парай на халодных шыбах 
патроху праступае новы верш, 
што ў ейным голасе квітнее  выбух. 
(І астры, але выбух насамперш!) 

Бармэн-сюіта 
 

На тытунёвай фабрыцы жанчыны 
чатыры дні таму бяз дай прычыны 
абвесьцілі агульны лакі-страйк,  
і ў бары прыбыло слабога полу: 
ціхманы апускае вочы долу, 
затое для залётніка – кландайк! 
 
Наш бар – утульны, танны і спакойны: 
сусьветныя паскончваліся войны 
і не сваволяць зброяй землякі. 
А па-за тым, наш бар – на параплаве, 
і лярвы, не забітыя ў аблаве, 
бухаюць на сярэдзіне ракі. 
 
Была адна, што больш за ўсіх бухала 
й не апускала веек-апахала, 
стыдаючыся позіркаў гасьцей. 
Яна была па пашпарце цыганкай, 
паводле звычак – нашай выхаванкай 
і ўвагі нашай знакі найчасьцей 
 
“зялёнымі” прымала і “капустай”, 
ды яўнай не займалася распустай, 
бо замужам была, хоць сужанец 
часова кукаваў без сужаніцы, 
за кантрабанду седзячы ў вязьніцы: 
злавілі на гарачым – і канец. 
 
Фліртуючы з сумнеўнымі сябрамі, 
яна чакала пры турэмнай браме,  
пакуль яе прапусьціць вартаўнік, 
што стаўся сьведкам ейнай прыгажосьці 
і дзень пры дні чакаў красуню ў госьці – 
і пачуцьця фатальнага ня ўнік. 
 
Ён прагнуў, каб аднойчы, у Сэвільі, 
ягоны сон яны ажыцьцявілі, 
пабраўшыся ў мясцовага айца… 
Ён не чытаў “Кармэн” – быў непісьменным. 
А я на параплаве быў бармэнам 

і бачыў гэту драму да канца. 
 
Няшчасны вартаўнік паходзіў з баскаў 
і зь недаверам ставіўся да баксаў, 
і шлях, якім пайшоў ён, быў цяжкі: 
ён дарыць краскі, краля – анігадкі, 
ні гвазьдзікі ня ўражваюць, ні брáткі, 
бо іншае дарылі ёй браткí. 
 
Ён трызьніў у душэўным неспакоі, 
начамі паўтараў імя, якое 
мы блыталі то з кармай, то з кармой. 
А здрадніца сядзела ў нашым бары 
і, не знайшоўшы ніштаватай пары, 
маркотна частавалася хурмой… 
 
На параплаве музыка іграе, 
канчаецца трагедыя старая: 
прыбылы з Андалюзіі нацмен 
у бар наш урываецца бяз маскі 
і, крыючы па-мацеры па-баску, 
страляе ў беспасажніцу Кармэн: 
 
“Ну дык не даставайся ж ты нікому!” 
Юрлівіца правальваецца ў кому, 
а там адно цямрэча й цішыня… 
А заўтрашні Высьпяньскі (ці Астроўскі) 
нацешыцца й забудзе па-матроску, 
як востраў (выспу) ўчорашняга дня. 

Страчаныя ілюзіі 
 
Усякая дзеўка мроіць 
пра хлопца, якога пастроіць, 
які бязь ценю ваганьня 
усё аддасьць за каханьне, 
патоне ў пяшчоце й ласцы 
дый іншай мілоснай трасцы. 
 
Усякая прагне шчасьця: 
ня Ваню, што любіць красьці 
запчасьці з ваеннай часьці, 
а каб зірнуць і адпасьці! 
Бо мае жыцьцёвы прынцып, 
бо ёй на маленькім прынцы б, 
каб ён без пантоў і кпінаў 
яе прыручыў і ня кінуў; 
каб разам ня знаць журботы, 
каб чысьціў зубы і боты, 
прыходзіў цьвярозы ў хату, 
зьвяртаўся да маці бяз мату, 
сьпяваў пра белыя ружы, 
красівы ўнутры й снаружы. 
Ня ў вінна-гарэлкавым склепе, – 
на белым кані найлепей, 
а не… то ня трэба сьпешкі: 
часова можна і пешкі… 
 
А потым, пасьля аблому 
ўначы не выходзяць з дому, 
глядзяць на сьвет сузіральней, 
рыдаюць у прыбіральні  
і ўсім сяброўкам па школе 
клянуцца ня мроіць ніколі, 
але, аплакаўшы мроі, 
прымаюцца за старое. 
 
А рыцар з маленькім прынцам 
на пару колюцца шпрыцам. 
А прынцы лекуюць пранцы 
й пакуюць школьныя ранцы. 

Хлопчык і копчык 
 

Дж., В. Ж. і ўсім аматарам Я. К. 
 
Мой мілы таварыш, мой хлопчык, 
Што прагнуў калісьці ў палёт, 
Я, ведаеш, хворы ўжо копчык, 
Разьбіты табою аб лёд. 
 
Брыдзеш па жыцьці нецьвярозы, 
Глядзіш у палонку й пятлю… 
А помніш, як ты з бамбавозу 
Калісьці глядзеў на зямлю: 
 
“Як месяц на небе начуе, 
Як блукае ў лесе мядзьведзь…” 
А сёньня – і вуха ня чуе, 
І вочы працуюць ледзь-ледзь. 
 
Твой месячык мае нябёсы 
І мае мядзьведзь свой бярлог, 
А ты, ад гарэліцы косы, 
Ня маеш нічога, бо лох! 
 
Тры дні цябе трэсла й ламала, 
І копчыкам біла аб лёд. 
Табе гэта, можа і мала, 
А мне – ляцець толькі ў пралёт. 
 
Мы, зрэшты, і так у пралёце, 
Нашто нам маскоўскі гатэль? 
З вышыняў на аўтапілёце 
Ляцім, як цяжкая гантэль. 
 
Маленькаму копчыку, хлопчык, 
Прыходзіць вялікі капец… 
І больш не заві мяне “копчык” – 
Па-наскаму трэба “хвасьцец”! 

Трызьненьне сівой кабылы 
 
Адкрыю, што мела ў тайне, 
згадаю, чаго не забыла: 
над купамі гною ў стайні 
ўжо колькі стаіць кабыла! 
 
Пакуль у цёплай бялізьне 
вы ў ложку сьпіцё пад коўдрай, 
я ў стайні стаю і трызьню, 
і б’ю аб зямлю падковай. 
 
Кабыла зь мянушкай Нюся, 
што ў стойле сумуе ўпотай 
між пятніцай і суботай. 
Лічэце, што я вам сьнюся. 
 
Малы гаспадар у школе 
ня быў – захварэў на герпэс… 
А я ня буду ніколі, 
ніколі ня буду на гербе з 
 
гатоваю ў бітву зданьню – 
і плачу ўначы пра нешта. 
Прадаўшы свабоду ў стайню 
(а сьлёзы – дробная рэшта), 
 
бунтую – кожнай падковай – 
забылай пра сон кабылай, 
усёй сваёю жыцьцёвай, 
адною конскаю сілай. 

Варыяцыі на тэму Тэадора Крамэра 
 
І 
Хто зноўку грукае ўначы 
у дом наш пры мяжы? 
Калі злачынец, прасачы 
й памежніку скажы, 
 
каб ён забіў яго найперш, 
пасьля зарыў у дол! 
Мы створым пахавальны верш 
пра човен і абол. 
 
Ты пабяжыш па самагон, 
я пляшку прыцягну – 
і ворага аплачам скон, 
схаванага ў труну. 
 
Ён жыў дарэмна на зямлі, 
бо, пэўна, быў паніч… 
Ты мне, Сымоне, шчэ налі  
ды сябрукоў пакліч!.. 
 
ІІ 
Калі ж пагрукаў прадстаўнік 
працоўнай грамады, 
усякі жах адразу ж зьнік – 
прасі яго сюды! 
 
Хай сядзе з намі за сталом 
на зайздрасьць панічу. 
Я не заб’ю яго кайлом 
і нат не атручу. 
 
Зьямо цыбулю і часнык, 
пасьля кумпяк зьямо. 
Бяры хутчэй, Сымоне, смык, 
а мы ў адно прыймо 
 
гарэлку выжлукцім маю 
й зацягнем гучны сьпеў. 
А не – кілбаскі пакраю, 

каб хоць канапку зьеў!.. 
 
ІІІ 
Хто звонку ягліцца яшчэ 
на ежу задарма? 
Хай дурань хлеб яму пячэ, 
мяне ж цяпер няма. 
 
Я выправіўся на Парнас 
па вершыкі свае; 
а гэты подзеўбень да нас 
у дзьверы б’е і б’е… 
 
Пайшоў адсюль куды далей!.. 
– Стук-стук, я па цябе! 
Зьбірайся, хлопча, я Фіндлей, 
службовец з КДБ! 
 
– Сымоне, покуль хатулёк 
зь бялізнай мне зьбярэш; 
а ты, маёр, відаць, здалёк: 
вось бульба й селядцовы лёк – 
сядай да нас, пад’еж! 

Сьпеў аб маім суіцыдзе 
 
Ён з маленства пабойваўся моргаў 
і ў сырую ня мкнуўся зямлю, 
ды прасьцюжаны фатум зашморгаў – 
і зашморгваў на шыі пятлю! 
 
Казыталі прывабныя мроі, 
спакушалі душу міражы: 
у суіцыдна-гульлівым настроі 
цяжка не перакрочыць мяжы. 
 
Непатрэбныя думкі папёрлі. 
Ратавала жыцьцё драбяза. 
На крыху недаголеным горле 
замірала лезгінка ляза… 
 
Вось жа, сябру, ці варта мужчынам 
так сыходзіць адсюль без пары? 
Ці вось так, ці вось гэтакім чынам 
паміралі раней змагары? 
 
Хтось згарэў Арлеанскаю паннай 
(прысак потым аднесьлі ў музэй); 
хтосьці мужна загінуў у ваннай, 
як славуты францускі Казей… 
 
Колькі прывідаў войнаў ды міру 
паўстае з рукапісных папер!.. 
Што тэатрам было за Шэксьпіра, 
мыльнай опэрай стала цяпер! 
 
Я мянчу языком штохвіліны, 
ахінею штосілы нясу, 
а багіня пяньковае ліны 
ўжо мянташыць старую касу. 
 
Хутка возьме й цябе, мой убогі, 
павядзе ў камфартабэльны дол, 
адпачыць прапануе з дарогі 
і гасьцінна пасадзіць за стол, 

пачастуе салодкаю морквай… 
Самы цымус – ня зіркаць углыб: 
кожны вечар фіранкі зашморгвай, 
бойся, шыбенік, позірку шыб! 
 
Ды пагляд занураецца ў шкельца 
і ў вірох захлынаецца тых. 
Запаветная мроя тапельца 
ўзяць за жабры свой колішні дых! 
 
Пустазельле хай покрыва сшые, 
груганьнё – ніштаватая мша… 
Цераз жабры зашморгнутай шыі 
свой бярлог пакідае душа. 

Спроба 
 
Чуеш пошум у вулькане. 
Бачыш: кратаецца кратэр. 
Абуджаецца каханьне. 
Нараджаецца наратар. 
 
Ты глядзеў пра гэта сьненьні, 
прадчуваў яго ў бяссоньні. 
Дачакаў свайго імгненьня 
й разумееш, што ня сёньня. 
 
Покуль рухі дырыжора 
не падказваюць, што досыць, – 
перасоўваць, пераносіць: 
на пазаўтра, на заўчора. 
 
А знадворку навакольле, 
нейчых жыцьцяў эпізоды. 
Бачыш ясна, як ніколі: 
усё на сьвеце – як заўсёды. 
 
Кірмашы, тавары, твары, 
дзеўкі, дзівакі, дзівосы. 
Вось і восеньскія хмары 
бамбардуюць хмарачосы. 
 
Сьняцца месты-пабрацімы, 
усявышнія з машыны. 
Не радзіўся для радзімы – 
хоць памры не для чужыны. 
 
Змарнаваўшы сэнс і сілы, 
пазабудзь імя і дату 
й кідай словы на мабілу 
невядомага салдата. 
 
Хай гуляе ў кіназорку 
за варожую валюту. 
Не дажыць да кіна-золку, 
да сьвяточнага салюту, 

да шчасьлівага фіналу, 
да білеціка ў канвэрце, 
да апошняга каналу, 
дзе карцінкі ўжо ня сьцерці. 

Калі разгуляецца… 
 
Люблю навальніцу на сьвята працоўных, 
калі разгуляецца ў небе пярун, 
а тут, на зямлі, із стыхіяй на роўных, 
свой верш прамаўляе паэт-гаварун. 
 
Нябёсы маланкай міргнуць дабрачынна, 
вясновую зьліву ўзмацніўшы ўтрая, – 
прамокне наскрозь чарнявая дзяўчына, 
прынада, прынада, прынада мая!.. 
 
Да хаты вяртаецца ўдзячная моладзь 
зь дзіцячых садкоў беларускіх і школ, 
нябёснага бацьку ў Жыровічах моляць, 
каб шчасьце ды мір панавалі вакол. 
 
На ўсходзе даўно не здаралася путчаў, 
на захадзе хутка дазволяць аборт, 
а шчасны паэт, не раўнуючы Цютчаў, 
чакае натхненьня, пускаючы “word”. 
 
Ён будзе пяяць пра сюжэт старадаўні. 
Пра іншае, дружа, пакуль памаўчы! 
Як кожнага году на першага траўня, 
галоўнае сьвята пачнецца ўначы. 
 
Курган векавечны амаль раскапаны, 
і хутка натоўп неразумных хазар, 
вампіры і ведзьмы, залётнікі й панны, 
калёнай памкнуць на славянскі базар! 
 
Сябрына на шабаш, бы спожыць у кайстру, – 
бязь лебедзяў чорных і белых варон. 
І кожнай Мальгрэце – асобнага Майстра, 
і кожнаму Фаўсту – уласны патрон. 
 
Шатаны, анёлы, багі, дэміургі, 
прыходзьце, нясеце дары ў дарасхоў: 
зямля беспасажна-цнатлівых Вальпургій 
дагэтуль чакае сваіх жаніхоў! 
 

Красавік 2000 

ІІ.  
Бабілёнскі праект 

Перадмова 

 
Сучасныя страшылкі. Modern Sagen. 
Ад жаху валасы ўстаюць тарчма. 
Тут рэй вядуць Мярэсьсеў і Карчагін. 
Ты зь імі не сябруеш? А дарма! 
 
Ты прагнеш вагін – мусіш мець “фальксваген”. 
(Маркотнейшай аповесьці няма.) 
Чым Брагін, лепш наведаць Капэнгаген, 
хоць кажуць, што і Данія – турма. 
 
Наш сьвет – тэатар. На пачатку – шатня. 
Пасьля буфэт, грымёрка… і вар’ятня, 
дом творчасьці, дзе кожны – пацыент, 
 
што трапіў на курорт амаль задарам 
і дзень пры дні руплівым санітарам 
дыктуе свой вялікі тастамэнт. 

Art poétique 
 

Паэзія… мусіць быць дурнаватаю 
А.С. Пушкін 

Дык каму дэльфійскаю лярвай 
спавівацьме чало Апалён? 

Э. Паўнд 
 

Сакрэт натхненьня, далібог, няхітры: 
гарбата ў кубку, сонца на дварэ; 
расьцерці мак гармоніі ў макітры 
(паэт-максымаліст каноплі трэ); 
 
дадайма пару фарбаў на палітры, 
два-тры акорды (лепей без “барэ”!)… 
Атрыманае ў выніку пюрэ – 
у рондаль на 34 літры 
 
(ці літары, бо ход пра альфабэт). 
Вось толькі беражы сабе хрыбет, 
калі лунацьмеш кірляю на крылах 
 
кірыліцы – кароль, фігляр, факір 
з дэльфійскаю каронай набакір – 
абраньнік муз, што любяць тупарылых. 

Несьмяротнасьць 

 
Мілосныя аблуды – у абладзе 
юрлівых пацалункаў (балазе 
ў кандытарскім дыхтоўным перакладзе 
на мову саладжэнікаў – бэзэ). 
 
Шампанскае і кельнэр-шымпанзэ, 
а потым саксафоннае суладзьдзе 
ў самотнай нараджаецца тузе 
з брунатных вуснаў – сола ў шакалядзе. 
 
І раптам – долу, каб разьбіцца ўшчэнт… 
А ўнізе ўжо расьцягваецца тэнт 
пажарнымі, і ўжо чакае мноства 
 
пакліканых сустрэць адно цябе – 
амонімы эгіпэцкага боства 
у касках на задумлівым ілбе. 

Вольны муляр 
 
Я буду будаваць сабе кватэру, 
з буслам на даху й Будам на сьцяне. 
Ня бунгала, ня будку бультэр’еру – 
бэтонны бункер – не разбурыш, не! 
 
Каб днём бурлескам бузаваць паперу 
і бударажыць будуар у сьне. 
Будуючы, у будучыню веру… 
Хоць з бадуну нам рай і ў будане. 
 
Будуйма! А падтрымкай нашым будням – 
Сямён Будзённы із Сымонам Будным, 
Афрык Сымон (музыка), дзядзька Сэм, 
 
Сім, Хам, Яфэт… Збудуйма нармалёва 
і Будапэшт, і Буда-Кашалёва, 
Буэнас-Айрэс, Бургас, Бэтлеем! 

Няўлоўныя мсьціўцы 
 
Нам калыханкай сталіся здаўна 
гарматны гул і кулямётны строкат. 
Мы часьцяком спыняліся за крок ад 
сьмяротнай бліскавіцы й перуна. 
 
Паслоў варожых пасылалi на… 
Блукалі па балотах, жэрлі блёкат, 
пілі атруту i, паснуўшы ўпокат,  
цьвярозымi ўставалi давiдна. 
 
Бяз мараў пра хвалу і ўзнагароду 
жыцьцё аддаючы ў імя народу, 
на вогнішча ішлі, як Жана д’Арк. 
 
Бо кожны з нас да звышгеройства звыклы, 
і вораг часта бачыў нашы іклы, 
заходзячы ў мясцовы заапарк. 

Chansons de geste 
 

1. 
Дзіўлюся намаганьням чалавечым: 
забыўшыся на пляшку і графін, 
чытаньнем зрок над сьвечкаю нявечым –  
і льлецца на бачыны парафін. 
 
Лепш сьмерць ад кніжнай плесьні ў галаве, чым 
тэлевізійны бог, Ісус “Навін”. 
І трызьніць уначы сераднявеччам 
амаль абеларушчаны ліцьвін. 
 
Ён там, дзе воі гінуць на адхоне 
і трубіць Аліфант у Ерыхоне, 
і лопаюцца скроні трубача. 
 
Па даўняй гераічнай завядзёнцы 
хаўтурны стол чакае крумкача – 
і Шарлемань Бэн Нун спыняе сонца. 
 

2. 
Дванаццаць пэраў – у адной палаце: 
дыягназ просты – печаняў цыроз. 
Ім лекар, што сядзіць тут на зарплаце, 
паліць не дазваляе папярос. 
 
Сьпіць Аліўе, чый твар даўно ў салаце: 
ён марыў паглядзець Ралян-Гарос, 
а бачыць Ганэлёна ў маскхалаце, 
што зросься па кавалках і ўваскрос. 
 
Першасьвятар Турпэн, зацяты вернік, 
дазнаўся, што на сьвеце быў Капэрнік 
і не было нязрушнае зямлі. 
 
Ой, Госпадзе, нябёсны абаронца, 
калі зямля бяжыць наўкола сонца, 
дык што ж тады спынялі каралі?!  

Вагнэр. Тэтралёгія “Фаўст” 
 
І. Пра-Фаўст 

 
Ён век тапіў у ведзьміным нэктары, 
як сьведчыць знакаміты фаліянт; 
пяяў для Грэтхэн нават без гітары, 
і сьпеў быў найчысьцейшы, як брыльянт. 
 
Пасьля ў вар’ятні білі санітары 
(няспраўджаны дагэтуль варыянт). 
Агент “0,7”, кароль усёй шклатары, 
ягоны цёзка і фаміліянт. 
 
Цяпер яго ня вабяць пагулянкі: 
а мо шатэнкі й насамрэч шатанкі? 
Не, досыць! Ён адгарцаваў сваё! 
 
Як радца, мае ў Ваймары заробак, 
чытае Аляксандра-бацьку, то бок 
прыгоды д’Артаньяна й Рышэльё. 
 

ІІ. Бессань у ноч Вальпургіі 
 

Праз горы й красавіцкі ночны холад 
у месяц травень рушыш напрасткі. 
У небе два сузор’і – Серп і Молат – 
плывуць, прычым у розныя бакі. 
 
Красуня на мятле й рагаты волат 
мілуюцца й скавычуць, як ваўкi; 
твой сябра Мэфістофэль (ён жа – Воланд). 
Што за народ? Вядома ж, землякі, 
 
што раз на год зьбіраюцца на Гарцы. 
Кульнуць па чарцы ды зьядуць па скварцы – 
і браму пекла разаб’юць ушчэнт.  
 
І ўратаваны шараговец Каін, 
як гаспадар ад Брокену да ўскраін, 
паўсюдна зьдзейсьніць поўны гэпі-энд. 

ІІІ. Гамункул 
 
Каспара, Мэльхіёра й Бальтазара 
ня будзе – я ня веру ў трох цароў. 
З набыткамі вяртаюся з базару, 
каб хлопец не застаўся без дароў. 
 
Мне ж падарункам – зьдзейсьненая мара: 
праз кропельніцу ўведзеная кроў 
бруіцца ў жылах, ажыла пачвара, 
ён нарадзіўся, Вагнэр! Будзь здароў, 
 
чатырохкротны доктар і магістар, 
загартаваны ведаю філістэр, 
няўдзячны імітатар хараства, 
 
ледзь не забіты сківіцай асьлінай! 
Ты поначы над колбай пырскаў сьлінай – 
і стаўся зоркай новага Раства! 
 
Але памрэш, як жыў, – напаўрасьлінай. 

 
ІV. Галена 

 
Ты ўзьнёс у ейны гонар не хаціну – 
гатычны замак, велічную цьвердзь. 
Схуднеўшы ад каханьня на траціну 
й цьвярозы розум страціўшы на чвэрць, 
 
намаляваў уяўную карціну: 
мілосны вір, пяшчотаў кругаверць. 
Ды твораць неадольную плаціну 
яе каханкі, час, прастора й сьмерць. 
 
Ты прагнеш немагчымага, упарты, 
зь нябыту клічаш валадарку Спарты, 
царыцу старажытнагрэцкіх сноў. 
 
Ды мара не скараецца нахабу: 
над прывідам схіляесься – і зноў, 
гаротны, узасмак цалуеш жабу. 

Курдупель Мур 
 
Вандроўнік, валацуга, ашуканец, 
шукальнік немавед чаго і дзе, 
што добра зьведаў танец і ружанец, 
але жыцьцё гаротнае вядзе, 
 
каб некалі найхаладнейшай з раніц 
па самагубстве боўтацца ў вадзе… 
Не, ратавальнік скарыстае шанец, 
тапельцу зноў пашчасьціць у бядзе! 
 
Нібы ў рацэ, забоўтаесься ў кайстры 
у Крайсьлера.  

– Машыны?  
– Капэльмайстра, 

што мэцэнатам выцягне за хвост. 
 
Хай дзесь на межах хмары ходзяць хмура, – 
ты сьвяткавацьмеш масьленіцу Мура, 
пакуль не надышоў вялiкi пост. 

Пошукі абсалюту 
 

І. 
У бессані загартаваўшы розум, 
штоночы ўпарта не скарацца сну; 
заўсёды быць галодным і цьвярозым, 
сказаць “бывай!” гарэліцы й віну; 
 
старэчым не заходзiцца склерозам, 
разьмежаваўшы праўду і ману; 
і сустракаць сьвятоўную вясну – 
насуперак маразму пад наркозам; 

 
жыцьцё пражыць сярод даўгоў і кпінаў, 
стаць лекарам, што з гонарам пакінуў 
на целе чалавецтва свой гузак; 
 
і трапіць назаўсёды ў картатэку 
пiсьменьнiкам бальзакаўскага веку 
зь невыпадковым прозьвішчам “Бальзак”. 
 

ІІ. 
Дзе хараство люструецца ў калюзе 
й калюга зьзяе ў люстры хараства, 
ты пасьвіш статкі страчаных ілюзій, 
што патрабуюць ежы і пітва. 
 
Бляск і мізэрнасьць у блюзьнерчым блюзе 
нядрэмным вокам сочыш з-пад брыва. 
– Чым ёсьць, дарэчы, блюз?  

– Журбе-падлюзе 
твой сумны блюз сыграць як двойчы два! 
 
Чым курчыцца шчыгрынаваю скурай, 
лепш сэрафічнай птушкай мчыся ў вырай, 
бо не ў Бальзаку для душы бальзам. 
 
Спыніся пад квяцiстаю сакурай 
(ці сакурай?) і фудзіяму вырый, 
куды абавязкова трапіш сам. 

Першае спатканьне 
 
…jedźmy, nikt nie woła 

A. Mickiewicz 
 

Бязьлітасная прыяцелька Кітса, 
праўдзівая красуня без згрызот, 
прывабная самотная саміца, 
якой падзеш на грудзі, як на дзот, 
 
зь юрлівым пацалункам чараўніцы 
ўдыхаючы атручаны азот. 
Яна здымае, толькі не спадніцу – 
твайго кіно апошні эпізод, 
 
бязносая выява Боны Сфорцы. 
А ты, закаркаваны ў вершы творца, 
сабе вярхоўнай рады не дасі. 
 
Джакондаю ў гагарынскім абліччы 
ўсьміхаецца la belle dame sans sourcils: 
паехалі, маўляў, – ніхто ня кліча! 

Крынскія санэты 
 

Сакрату Яновічу 
 
1. 

Мой сон у ноч на Янука Купалу 
спыніўся на тры тыдні і застыў: 
патрыманы шэксьпіраўскі матыў 
празь сіта “Фаўста” хтось прасеяў дбала. 
 
Смак самагнёту як апэрытыў, 
(мастацтва выпіць тут не заняпала!) 
палеміка – пакуль стае запалу, 
і раптам – нечаканы аб’ектыў 
 
распусьціцца, бы кветка папарацы: 
ім, небаракам, тут хапае працы, 
бо сёньня кожны – беларусавед, 
 
які паддаўся д’ябальскай спакусе 
з рыторыкай сакратаўскіх дыскусій 
знаёміць Беласточчыну – і сьвет. 

 
2. 

За менш чым кілямэтар ад мяжы 
зь менш чым краінай – любай Беларусяй, 
чые абрысы – плямай на абрусе, 
а краявіды – могілак крыжы, 
 
лаўжы, смаўжы ды ў бліндажох бамжы 
(акрэсьліць добрым словам не бяруся), 
гадуем сны, кунежым міражы 
і молім Госпада аб землятрусе, 
 
каб вёсачкі, калгасы й гарады 
стыхія пазьнішчала, – не бяды! – 
як некалі Пампэі й Гэркулянум; 
 
каб ворагі загінулі ў агні 
і больш ніхто не замінаў – ані! – 
зьдзяйсьняцца нашым беларускім плянам! 

3. 
Хто да пісьменства краснага прыкуты, 
аслабаніцца здолее наўрад. 
Усім тутэйшым прыяцель і брат, 
застацца зноў ня можаш убаку ты, 
 
асуджаны на вечныя пакуты – 
цягнуць літаратурны панарад. 
Ты ведаеш, Плятон мне камарад, 
ды ісьціна ў глытку тваёй цыкуты. 
 
Мы – хлопцы талерантныя: сябруем 
з расійцамі, палякамі… Даруй ім – 
і нам даруй, спагадлівы Сакрат! 
 
Ты там, у Польшчы, у тузе ды скрусе, 
а мы жывем у шчаснай Беларусі 
і прывітаньне шлем табе – з-за крат. 
 

Крынкі-Менск 

Бабілёнскі праект 
 

1. 
Марнеюць у гародзе буракі, 
ні часныку ня вырасла, ні кропу: 
вось радасьці суседу-мізантропу, 
што пяты год не падае рукі! 
 
А ў хаце, без цукерак і сыропу, 
пакутуюць самотна хлапчукі: 
ня хочуць рускамоўныя бацькі 
пускаць іх у пясочніцу Эўропу. 
 
Як пусьціш? У тамтэйшых дзетак спрэс 
грашовы інтарэс і пулярэс, 
а іхныя бацькі – зірні на пэйсы! – 
 
героі найпачварнейшых легенд – 
гандлёвец, здраднік, хлус, інтэлігент – 
жыды, касмапаліты, эўрапейцы! 
 

2. 
Не, мы ня проста бавімся ў пяску – 
падмурак новай Бабілёнскай вежы 
будуем на памежжы. (Рым нясьвежы, 
ды скуль жа іншы возьмецца ў радку?) 
 
Канструктар “Lego” возьмем у руку… 
Дарэчы, што за дзіўныя відзежы? 
Вандроўны цень у формавай адзежы 
па нашым шнырае мацерыку. 
 
Хто там ідзе? Мо ўласную харызму 
нам дэманструе прывід камунізму? 
Маг Бальтазар? Маэстра Картасар? 
 
Не, гэта з пошты тупае палкоўнік: 
нарэшце ліст – і ён бярэ каркоўнік, 
па-эўрапейску кажучы – гляйсар. 
 

3. 
Ня тую парыжанку, што ўсе вы 

шануеце ня менш за Мону Лізу; 
ня іншую, чый кругаслуп крывы 
на ўсе вякі праславіў горад Пізу; 
 
ня тое дзіва, што сярод Масквы 
сасной палала ад гары да нізу, – 
не, нашая ня схіліць галавы 
дый у Эўропу нам адкрые візу! 
 
Складзем на вежы зь вершаў пра чабор 
дыхтоўны беларускі кнігазбор, 
што апявацьме Борхэс невідушчы… 
 
А мо наўкола пасадзіць лясы 
і жыць, як у Гусоўскага часы, 
у нетрах Бабілёнавескай пушчы?.. 
 

4. 
Ня хопіць у пясочніцы нам гліны, 
каменьчыкаў стае адно ледзь-ледзь, 
а мы ўсё лепім крохкія цагліны, 
каб нашай пабудове ацалець. 
 
Будуем казэматы, равэліны 
і кажам: “Трывалейшыя за медзь!” 
А словы сэнс мяняюць штохвіліны, 
і аднадумцам цяжка зразумець. 
 
Мы ім: – Каштоўны скарб Старога Сьвету! 
Друкарства! Рэфармацыя! Асьвета! 
Навука! Гільятэн і Франкенштэйн! 
 
Грамадзкая й Шэнгенская дамовы! 
Кілішак дваццаціпяціграмовы! 
Эўропа, разумееш?! – Ніхт фэрштэйн. 

Знак пашаны 
 

Яснавяльможным Пану і Сырынзе, 
табе, музычны й мысьлячы трысьнёг; 
сьнягом, што летась растапілі ў лінзе 
на згадку аб даўномінулых днёх; 
 
дракулаборцам з вуснамі у брынзе 
і самураям, моцным усямёх; 
мадоннам пэндзля чарапашак-ніндзя, 
чыiх шэдэўраў ты забыць ня змог; 
 
кірыла-і-мяфодзіяпітэку, 
што, мроячы спаліць бібліятэку, 
паўзе ў букіністычны бухэнвальд; 
 
галоўнаму крыэйтару арфэю 
і эўрыдыкам менскага сабвэю 
ўскладаем асфадэлі на асфальт. 

Маленькі жабрак 
 
Я ведаю, няма тваёй віны 
ў тым, што кагось прыручыш алькаголем. 
Учора ўночы мне прысьніўся Голем, 
пітушчы прывід праскае вясны. 
 
Кітайскім матылём тлумачым сны,  
а раз на месяц роспачна скуголім 
на месяц – голым каралём дэ Голем 
з кінэматаграфічнай прасьціны. 
 
Раскоша чалавечага сумоўя, 
цяпельца выпадковага зімоўя… 
Тапелец, што прачнуўся ў немавед 
 
якім паветры без вады і сябры, 
спрабуе надзімаць пялёсткі-жабры, 
самотнай ружай кінуты ў сусьвет. 

Трамвай “Жаданьне” 
 

Остановите, вагоновожатый… 
М. Гумілёў 

 
Ты пустазельлем у цяпліцы вырас 
і хутка забадаў усіх, бадай… 
І рвецца з вуснаў нецэнзурны выраз, 
хоць іншаземцу чуецца: “must die!” 
 
Нясеш па сьвеце небясьпечны вірус: 
замураваны ў бомбе самурай, 
ляціш зь нябёсаў і сягаеш віру зь 
небеларускім воклічам “банзай!” 
 
Нібы забыты лірыкамі топас, 
блукаеш поначы, п’яны аўтобус, 
ці карабель – у акіяне слоў… 
 
Ты iз слупамі загуляўся ў кеглі 
і йдзеш на дно, а пасажыры зьбеглі, 
як толькі флейту ўзяў пацукалоў. 

Пасьлямова 
 

Ты занураўся ў сене, нібы ў Сэне, 
з цыганскаю красуняю Кармэн, 
ёй недарэчы дарачы насеньне 
й нічога не жадаючы ўзамен. 
 
Пара зьбіраць плады, цяжар асеньні 
узважваць, ды марнее твой бязьмен. 
А ты ўсё прагнеш боўтацца ў басэйне – 
мяркуеш, што дагэтуль супэрмэн. 
 
Ты б мог сягнуць вышэй за піраміды, 
але ў кампутары Сэміраміды 
твой сад завіс яшчэ ў палеаліт. 
 
Гадуючы жыгучку і дзядоўнік, 
чакаеш, покуль зьявіцца садоўнік, 
які націсьне “ctrl”-“alt”-“delete”. 

III. 
Навагоднія звароты да нацыі 

Банальнае віншаваньне 
 
Пакункі, падарункі, пачастункі… 
Сьвяткуем Новы год (ці Новы рок?). 
Нябёсны матэматык зьвёў рахункі 
і акругляе лік у большы бок, 
 
каб нехта зь нецьвярозым Дзед-Марозам, 
сусьветным дабрадзеем, хатнім геніем, 
сустрэў… як гэта?.. цяжка із склерозам… 
лінолеум? рэляніюм? міленіюм! 
 
Абломак Часу патануў у Леце 
й кругамі разышоўся па вадзе. 
Хай прага невядомага, паэце, 
у навагоднім опусе гудзе! 
 
Надзеяй, што таілася пад сподам, 
ты сам сябе наіўна ўзнагародзь. 
Дык з Новым гудам… гідам… гадам… годам, 
што сёньня дарагі тысячакроць! 
 
А цераз год настане ХХІ-ы 
(таксама трыццаць першага ўначы). 
Дык будзьма і на будучыя вершы 
натхненьне ды паперу берагчы! 
 
Дзьвюхтысячны кранае сэрцы чулых, 
але ж таксама мусіць адысьці – 
да тысячы дзевяцісот мінулых, 
мінулых дзевяноста дзевяці. 

 
30 сьнежня 1999 

Дачакаць! 
 
Чаканьне каштоўнейшае за чаканку 
старых мэдалёў, старажытных манэт. 
Чакаць ганарару, навінаў, каханку, 
што ўночы наведае праз “інтэрнэт”; 
 
чакаць, што знаёмыя вернуць пазыкі, 
і клясьціся больш не даваць напавер; 
чакаць, што паўстане народ безьязыкі, 
калі пасьля дожджыку будзе чацьвер; 
чакаць, і пад томам “Сымона-музыкі” 
у пыльнай шуфлядзе трымаць рэвальвэр. 
 
Чакаць, калі здарыцца Раз Назаўсёды, 
з надзеяю гледзячы за далягляд. 
І вось дачакацца, калі не свабоды, 
дык першых у новай эпосе каляд. 
 
У міры ды згодзе, ізь сьмехам дый годзе, 
на стол пачастункі паставіць свае 
і ў першага-лепшага тысячагодзьдзя 
спытаць: “Трэйцім будзеш?”  

А раптам ня п’е?! 
 
Усе атрымалі сьвяточныя грошы, 
засмажылі тлустую смачную гусь 
і жджэм, што апоўначы самы харошы 
з экрана прамовіць “Жыве  Беларусь!” 
 
А мы ап’янеем, губляючы розум. 
Закружыцца голаў ад мрояў і кроз. 
Міколка, што некалі быў Паравозам, 
а сёньня ўвіхаецца як Дзед Мароз, 
 
ізноў распачне навагоднія жарты, 
сьнягуркі апрануць свае кімано 
і сядзе дасьведчаны шулер за карты – 
гуляць із стагодзьдзямі ў “дваццаць адно”… 
 
А стрэлка праходзіць апошні адцінак. 
(Два тысячагодзьдзі – на ейным баку!) 

Зязюля падкінула яйка ў гадзіньнік 
і хутка ўсясьветнае грымне “ку-ку”. 
 

30 сьнежня 2000 

Усхвалявана шчыра й інтымна 
роднай краіне ў якасьці гімну 

 
Вынес и эту дорогу железную… 

М. Някрасаў 
 
Зырка-чырвоны зранены ранак 
сокам таматным заплакаў ізноў. 
Любы абраньнік 
згрызе абаранак 
і бараніцьме  
сваіх бараноў. 
 
Сьвежыя краскі  
на могілках красьці: 
сьціплы дарунак ад “чэсных людзей”. 
Ружы й лілеі пойдуць за шчасьце. 
Мы – беларусы,  
ты – наш дабрадзей! 
 
Вёў карабель наш праз буры й гайданку 
і не хаваў галавы ў капюшон. 
Мудраму Дантэ  
і мужнаму Данку 
шчыра падзякуем мы: 
“Данке шон!” 
 
Сілы гартуе люд беларускі, 
зьведалі смак самагнёту й закускі, 
пакаштавалі шпроты і шрот. 
Слава табе, беларускі народ! 
 
Хай увесь сьвет ператравіць твой страўнік: 
веды з Рыгведы і дыні з бахчы. 
Хай наймудрэйшы пад сонцам настаўнік 
нас навучае, 
а мне не змагчы. 
 
Будзе, Ванятку, выняткавы вынік. 
Файна ў камбайне ляцець без рысор! 
Дзёрзкі халерык і жвавы сангвінік 
нас павядзе церазь церні да зор. 

Людцы, даруйце, І’m sorry, сузор’і, 
выбачце нонсэнс і кепскі пранонс. 
Хай не псуе вам ніколі надвор’я 
мой ненадзейны, няўчасны прагноз. 
 
Хай загучаць вам нябёсныя сфэры 
і з апраметнай – няшахматны мат. 
У папярэднікаў стала паперы – 
і спадкаемец ня пойдзе на спад. 
 
Сьпелячы вішні Алагу і Крышну, 
хлеб наш надзённы ён меў на стале. 
Вынясе ўсё, што пашле Усявышні, 
вынясе ўсё, 
а нязгодных – пашле!   

Мастацтва выжываньня 
 
Калі прачынаесься зранку, 
упэўніся, што жывы: 
крыху адшморгні фіранку. 
(Не выхіляй галавы!) 
 
Угледзеш тую ж макабру 
і тую ж адчуеш млосьць – 
вось довад, што ты, мой сябру, 
дагэтуль на сьвеце ёсьць. 
 
Шчэ дзень у нябыту выкраў – 
змагайся ж, такі закон! 
Каб потым было ня прыкра 
за марна пазбыты скон. 
 
Жыві, колькі стане сілаў. 
(Жыцьцё – вялікі прыкол!) 
Нічым ня крыўдзі дэбілаў, 
што мірна жывуць вакол. 
 
Цэфалам (макра і мікра) 
ня тыкай у нос буквар, 
каб потым было ня прыкра 
за марна разьбіты твар! 
 
Разьбілі – ня трэба енку: 
згадай хрысьціянскіх сьвятых, 
падстаў другую пашчэнку – 
і раптам шваргні пад дых!.. 
 
Красуні ў калготах зь лікры 
скажы станаўко: “Сыходзь!”, 
каб потым было ня прыкра  
лячыць сапсутую плоць! 
 
Мы ў гэтым жыцьці – навабранцы, 
гарматнага мяса шматок: 
пойдзеш налева – пранцы, 
наўпрост – электрычны ток, 

направа – шчэрыць яхідна 
іклы табе напаказ. 
Каб потым было не агідна 
ўдыхаць атручаны газ, 
 
вучыся расійскага мату, 
ня еж на людзёх мацы, 
трымай у піўніцы гармату 
і гаўбіцу на гаўбцы. 
 
Знадворку чыняць такое, 
што цяжка ўявіць, – няхай! 
Схавайся ў сваім пакоі, 
стаі дыханьне й чакай. 
 
Бо прыйдзе міг адмысловы, 
натхненьня павеў ляткі, – 
складацьмем вольныя словы 
ў нязмушаныя радкі. 
 
Пяяцьмем вясны, каханьня 
й паэзіі вечны хаўрус. 
Давай, кастальскі пахане, 
палохай цнатлівых Муз! 
 
Шукацьмем свае сугуччы 
у прыцемках нас саміх, 
каб потым ня стала балюча 
за марна страчаны міг. 

Ліст на свабоду 
 
Мы покуль не народжаны народ, 
мы вязьні скамянелых яйцаклетак, 
мысьленча запаволены чарот; 
хтось падла, хтось зусім яшчэ падлетак, 
 
хтось піша і рыторыкай старой 
уводзіць юнакоў у заблужджэньне: 
змагар, руплівец, ходаньнік, герой, 
тытан, а мо й тытанік адраджэньня. 
 
Стаміліся й губляем лік гадам: 
гады ў турме паўзучыя, як гады! 
Дзе ж тая паўнагрудая мадам, 
што ўсіх нас павядзе на барыкады? 
 
Што маем, ёй бы кінулі да ног! 
І вартавыя чуюць нашы енкі, 
калі начамі ў каляровых снох 
мы бачым гэту кралю без сукенкі. 
 
Мы валім дрэвы, чэшам камяні, 
капаем катлаваны і каналы, 
чакаем на спатканьні, лічым дні 
й абагаўляем сьвет наш дасканалы. 
 
Бо верым: навакольнае лайно  
цудоўным гноем станецца ў гасподзе. 
Папраз закратаванае акно 
гартуем дых, каб дыхаць на свабодзе. 

Перадмова да Кнігі Юдыф 
 
Паміж пустак, балот беларускай зямлі, 
дзе бароняць зьвяры сваіх нораў; 
дзе рахманыя пчолы бароняць вульлі, 
пазабыўшы пра мірны свой нораў; 

 
дзе пра голаў тваю гільятына пяе, 
дзе бароніць пятля тваю шыю, 
птушкі гнёзды зацята бароняць свае 
й беларусы бароняць чужыя; 
 
дзе Заслонава прывід стаіўся ў траве 
і штовечар паненак лякае – 
памяркоўная нацыя ціха жыве, 
толькі гутарка ходзіць такая: 
 
што анёлы бароняць крылаў сваіх,  
каб ня ўмёрлі;  
што шатаны бароняць рылаў сваіх,  
каб ня ўмёрлі;  
што тапельцы бароняць сваіх віроў, 
белавескія пушчы – сваіх зуброў, 
бэтлеемскія зоры – сваіх цароў, 
каб ня ўмёрлі;  
 
што сярпы бароняць сваіх каласоў, 
каб ня ўмёрлі;  
што ткачыхі бароняць сваіх паясоў, 
каб ня ўмёрлі;  
кожны першы бароніць сваіх другіх,  
найлягчэйшы бароніць іншых, цяжкіх,  
пагарджаных век, іх, сьляпых, глухіх,  
каб ня ўмёрлі;  
 
Беларусь бароніць сваіх Скарын, 
каб ня ўмёрлі;  
Маргарыты бароняць свой маргарын,  
каб ня ўмёрлі;  
невідушчы бароніць свой далягляд, 
найсьвятлейшыя панны – сваіх немаўлят. 
Барані сваё й дажывеш да каляд  
зь беларускай песьняю ў горле! 
 

24 сьнежня 2001 

Гары Потэр, ліцэіст 
 

Я нарваўся на шалёных троляў на польскай мяжы ды ў 
Менску крыху не паразумеўся ў бары з вампірам – а так 
усёнька было гладка… 
 

Дж. К. Роўлінг. Гары Потэр і Ордэн Фэнікса 
 
Гары Потэр, выдатнік у гуманітарным ліцэі, 
пераможца на алімпіядах па бел-чырвона- 
белай магіі, зноўку ў пошуках панацэі: 
дух закону ці – па традыцыі – зуб дракона? 
 
Бо ў газэтах вусаты гоблін з кілішкам жытняй, 
над мяжою ў паветры вісяць птушыныя коркі, 
пошту з выраю рэквізуюць ужо на мытні  
то шалёныя тролі, то оркі з Мар’інай Горкі; 
 
бо дарога даўгая й рэкляма задарагая, 
бо сышлі ў шоў-біз настаўнікі ды сяброўкі, 
бо чырвона-зялёная магія перамагае 
й цуда-зёлкі ідуць на экспарт у складзе зуброўкі; 
 
бо чароўнаю палачкай стаўся дручок гумовы 
й барада тэрарыста-джына прамокла да ніткі, 
бо ў астатніх школах ня вучаць птушынай мовы, 
а палёты на памяле спыняюць зэніткі; 
 
галасы аднадумцаў гучаць з кожным днём ахвярней, 
і штодня складаней трымацца нэўтралітэту, 
жлукціць безалькагольнае піва ў таннай кавярні 
ў атачэньні занудаў з варожага факультэту… 
 
Закаркоўвае пляшку й выходзіць на ліпеньскі водар. 
Сквэр Марата Казея, а ў пляшцы – кактэйль для цьвярозых. 
Ён, вядома, ізноў пераможа, бо ён Гары Потэр, 
ратавальнік вялікіх дзяцей і маленькіх дарослых. 

Раство на “Раствора-Бэтонным” 
 
Раство на “Раствора-Бэтонным”. 
Сьнежань за часам мясцовым. 
Цяжка брысьці мадоннам 
у зімным сьвятле месяцовым 
 
ходзішчам незнаёмым 
зь ліпамі паабапал. 
Вось Каспар пакрыёма, 
нібы кульгавы д’ябал, 
 
вось Бальтазар з батонам, 
вось Мэльхіёр зь бітонам – 
на пацеху мадоннам 
крочаць “Раствора-Бэтонным”. 
 
Слота вечная наша, 
звыклы голад і холад. 
Вецер made in Russia, 
вецер made in Poland. 
 
Паўзе апошні тралейбус. 
Наступны прыпынак “Раствора- 
Бэтонны”. Падпіты бэйбус 
глядзiць на мадоннаў сувора. 
 
Дзеўкі – ведзьма на ведзьме – 
бавяцца ў тамагочы. 
Месцаў мадоннам зь дзецьмі 
ніхто саступаць ня хоча. 
 
На мёрзлых шыбах узоры – 
лотаць, канвалі, ружа – 
банальна зьвялі – І’m sorry – 
ад рыму банальнага “сьцюжа”. 
 
Зімна крохкім бутонам. 
Парай плыве гаворка. 
Над “Раствора-Бэтонным” 
у небе спыняецца зорка. 
 

2002 

IV.  
альбы й сырвэнты 

дэжа вю 
 

ажываюць пэрсанажы анэкдотаў 
з падсьвядомасьці выходзяць на пленэр 
зноў матросаў закрывае дзіркі дотаў 
зноўку бацьку падстаўляе піянэр 
 
льлецца песьня на далёкім паграніччы 
у чальцоў кпсс пайшоў працэс 
мудры чукча запалярны паляўнічы 
стаў на лыжы з групэнфюрэрам эсэс 
 
падрывае партызан цягнік варожы 
ў акупантаў пэрманэнтны пераляк 
іх чакаюць ваяры на раздарожжы  
тры танкісты рускі немец і паляк 
 
прыхадзеце сёньня ў танку будуць танцы 
баявік ужо ўзышоў на бранявік 
пралятае на тачанцы-растаўчанцы 
кат катоўскі энэргічны сілавік 
 
камікадзэ супраць шашкі скача боса 
куля дура камандарма не чапай 
ардынарац пецька тройчы выдаў боса 
крыкнуў певень і на дно пайшоў чапай 
 
але прывід камунізму тут ня вымер 
ён глядзіць з чырвоных зорак п’яны ў дым 
і ваван валодзя вовачка ўладзімер 
назаўсёды застанецца маладым 
 
арляняты гэй шыхтуйся ў шчыльны шэраг 
паляцім куды ня ходзіць наш цягнік 
як ня згубімся? элемэнтарна шэрлак 
нас чакае дасканалы праваднік 
 
верным шляхам запаветамі дэ сада 
верным шлюхам не застацца сёньня збоч 
па вальпургіевай ночы шахразада 
будзе вам варфаламееўская ноч 

хто ідзе? штандартэнфюрэр із штандарам 
прапар з прапарам выходзіць на прасьцяг 
шпаркім крокам проста ў будучыню шпарым 
па кастрышчах па касьцёлах па касьцях 
 
ананасы із шампанскім будуць нашы 
хто ня з намі пасьмяротна стане наш 
ажываюць пэрсанажы пэрсанажы 
трыюмфуе неўміручы пэрсанаж 

сто дваццаць год садому 
 
сто дваццаты год няспыннай “даўніны” 
той якая знаеш сам ад слова “даўн” 
зранку плюшчацца бабулькі й пацаны 
гары потэр кляра цэткін эва браўн 
 
у этэры заiкаецца ды-джэй 
у аблоках завіхаецца пілёт 
шчасьце нашае блукае ўсё бліжэй 
паміж пустак і балот балот балот 
 
пахмяляюцца гарэлкай землякі 
арыштант махае кветкамі з-за крат 
у нябёсах дэманстрацыя й парад 
сэрафімы бэтээры гвазьдзікі 
 
усьміхаецца навокал добры люд 
паліць флагі і халяўную траву 
расквітае ў небе радасны салют 
дваццаць залпаў і кантрольны ў галаву 
 
мы пасьля загорнем целы ў цэляфан 
бо наперадзе каханьне і любоў 
знэрваваны дачакаецца нірван 
заклапочаны пазбавіцца клапоў 
 
хай раскіданае ўшчэнт гняздо тваё 
пакрысе ператварылася ў дурдом 
ды казаў адзін асьвечаны мусьё 
трэба дружа апрацоўваць наш садом 
 
гэта заўтра а пакуль аўфідэрзэйн 
добрай ночы любы хлопча баю-бай 
хай прысьняцца пакемоны і хусэйн 
я жартую сьпі спакойна разьдзяўбай 

ратавальнік 
 
ён гадаваўся на ўзьбярэжжы кубы 
багоміў бокс і пляжны валейбол 
замест “дабрыдзень” цалаваў у губы 
і мінакі шукалі валідол 
 
штовечар неабачлівых дзяўчатак  
высочваў у цукровым трысьнягу 
каханьнем не займаўся без пальчатак 
і набываў цыгары на вагу 
 
глядзеў па тэлевізары навіны 
браў з пальмы сакавіты ананас 
свой шлях зямны прайшоў да палавіны 
а потым перабраўся жыць да нас 
 
ён палюбіў легенды і паданьні 
краіны што дала яму жытло 
ласуючыся бульбай на сьняданьне 
ўздыхаў: няма таго што раньш было 
 
уночы быў нястрымным у інтымным 
працуючы як электрычны прас 
гімнастыкай займаўся з раньнім гімнам 
і змучана валіўся на матрац 
 
лічыўся між кабет гарачым мачам 
гарлаў “бэса мэ мучо” пад фаршмак 
для ўсіх неабазнаных растлумачым: 
цалуй мяне таварыш узасмак 
 
аднак умеў сказаць “да пабачэньня” 
красуням ад паненак да бабуль 
бо памятаў што мае прызначэньне 
вялікае пакліканьне й пакуль 
 
сусьветную тугу глушыў у кнайпе 
й казаў сабе ў люстэрка “будзь здароў!” 
бо ён куляў 

ён быў зацяты снайпэр 
ён ведаў што аднойчы будзе кроў 

сэанс самаўнушэньня 
 

Мы памрэм не ў Парыжы… 
Н. Білацарківец 

 
можаш куляць і паліць цыгарэты 
можаш марнець сярод пыльных тамоў 
можаш юначым каханьнем сагрэты 
цэлую ноч не вяртацца дамоў 
 
знаць што існуюць мілосьць і кунега 
жарсьць і пяшчоту браць і даваць 
толькі нікому ня можна бо нельга 
нашых народных мас турбаваць 
 
можна зь сябровак здымаць нагавіцы 
можна спадніцы з шатляндзкіх хлапцоў 
крочыць па вене да віды і віцы 
за дапамогай стэрыльных шпрыцоў 
зладзіць касьцёр піянэрскі ў аўшвіцы 
толькі гульня пераможа гульцоў 
 
можна прагортваць гады як бачыны 
у архітэктара зьехаў дахаў 
ходзяць па сьвеце жанчыны жанчыны 
найпрыгажэйшых ты нават кахаў 
 
кожная цяміць у выспах і воспах 
робіць прышчэпкі супраць прышчоў 
попай сабрала заслужаны посьпех 
трушчачы ёю ў траўні хрушчоў 
 
можна быць сьмелым нахабным і ўвішным 
можна зьбіраць у вязьніцу харчы 
можна быць іншым тым болей што іншым 
лепшымі іншымі быць не змагчы 
 
як там было? мы памрэм не ад грыжы? 
вершы паэта стаяць уваччу 
я не хачу паміраць у парыжы 
я наагул паміраць не хачу 

вальс на тры чвэрці сыграць дасканала 
перашкаджала лішняя чвэрць 
вальс дагучэў дасканаласьць сканала 
кожны чацьверты дайшоў да фіналу 
мэтры 
зьмярканьне 
сымэтрыя 
сьмерць 
 
можна гарлаць партызанскія песьні 
кідаць сызыфа ў чужы агарод 
можна падохнуць у брудзе і плесьні 
нельга абразамі ганіць народ 
 
можна падацца ў вар’яты самохаць 
ложак паскудзіць словам “краваць” 
толькі ня трэба народ наш палохаць 
толькі ня трэба мас турбаваць 

* * * 
Не жалею, не зову, не плачу 

С. Ясенін 
Ня вер, ня бойся, не прасі 

Зь няпісаных правілаў савецкіх зэкаў 
 
апрануты ў рымскую тогу 
між пустак балот і пяскоў 
брыду і пытаю дарогу 
палохаючы мінакоў 
 
плюю на прымхлівую ўдачу 
ня цераз плячо а ў душу 
шкадую і клічу і плачу 
і веру й баюся й прашу 
 
адзін зь нешматлікіх прыдуркаў 
што гоняць і ўлетку пургу  
катрынкаю сонных катурхаў 
а тыя ў адказ ні гугу 
 
хто стане спрачацца пра густы? 
на ўсё свой адум і надум 
ці думаеш пра беларусь ты 
ці проста гуляеш у “дум” 
 
i роўняў адолена восем 
дзявяты выразна відзён 
баімся і верым і просім 
піць аж да сёньняшніх дзён 
 
засьпелі сябе на гарачым 
цяпер адбываем турму 
шкадуем і клічам і плачам 
ужо невядома чаму 
 
каму абыходзіць твой лямант? 
(ці ўголас рыдай ці ў лісьце) 
бо ты адмарозак ты мамант 
што ў вечнай даўно мерзлаце 
 
бо ты тут істота чужая 

стаіш на шляху  
балазе 

на дурняў народ не зважае 
і неяк паўз вас прапаўзе 
 
яму не дадуць заняпасьці 
даб’ецца ўсяго ў барацьбе 
тут будзе агульнае шчасьце 
й на шчасьце ня будзе цябе 
 
тут будуць канторы і кáнтары 
вэлкам ту страчаны рай 
ня плач пра мяне май кантры 
доўнт край фо мі родны край 

гарадзкі раманс 
 
у год дваццаць восьмы як ты нараджэньнем пацешыў айчыну 
амаль выпадкова сустрэў ты дзяўчыну дакладней жанчыну 
вы стрэліся зь ёю на лесьвічнай клетцы на сёмым паверсе 
шыкоўныя ногі й даруй мовазнаўца адметныя персі 
 
такое здарэньне такая падзея такая прыгода 
між сёмым і шостым дакладней паверхам ля сьмецьцеправоду 
яна была роўнай блукаючай зорцы вандроўнай камэце 
калі грацыёзна цябе абмінула выносячы сьмецьце 
 
бязь лішніх ілюзій бяз марных спадзеваў бяз подумкі задняй  
яе ты праводзiў амаль да пярэдняй вітальні дакладней 
ты крочыў у спальню з трымценьнем хлапечым з дрыготкай юначай 
нічога такога ня меў ты і ў думках ды выйшла іначай 
 
яна цалавала пяшчотней ад сонца за ветрык лагодней 
ты зь ёй сустракаўся штодзённа а часам і двойчы на содні 
ты быў шараговым амаль выпадковым і зрэшты чарговым 
каханкам красуні ў цагляным будынку сяміпавярховым 
 
а сэрца пяшчотай бруілася ўпотай дакладней каханьнем 
якое багомім кунежым і песьцім руйнуем і ганім 
зь юрлівых і ўвішных зьбірае Ўсявышні нявернасьці чынш і 
цьвітуць ужо вішні а потым віншую зьяўляецца іншы 
 
падводзячы вынік мілосным турботам нядзелям суботам 
а потым няпруха а потым запоі а потым а потым 
а потым з балькону зрываесься долу амаль выпадкова 
і лічыш паверхі і дзякуеш лёсу сяміпавярхова 

фантазіі ў манеры віктара жыбуля 
 

каб ня сьпёрлі… 
 

брэша сабака ў будцы 
вые на поўню месяца 
у футбаліста буцы 
сьпёрлі  
мабыць павесіцца 
 
у сэксапільнай кралі 
мілага сэрцу хлопца 
дзеўкі чужыя скралі 
мабыць цяпер утопіцца 
 
у шыбеніка вяроўку 
у п’янюкі гарэліцу 
у снайпэра сьпёрлі вінтоўку 
знойдзе чым дык застрэліцца 
 
у хакеіста клюшку 
у інваліда мыліцы 
у фатографа птушку 
мо таксама засіліцца 
 
круцяцца ў небе сузор’і  
грошы брудныя круцяцца 
у гідрамэтцэнтры надвор’е 
сьпёрлі 
мо ўсе атруцяцца 
 
кот марцовую котку 
сьпевам на даху вабіць 
я сьцягнуў тваю фотку 
не атруцісься мабыць 

альба альбарутэніка 
 
я стаю пры тваім акенцы 
і пяю табе сэрэнаду 
ты ў акне ў празрыстай сукенцы 
мне гаворыш мальчык ня нада 
 
я ж чаканю рым дубальтовы 
й не пайду да ранку дамоў 
на ўсіх мовах пяяць гатовы 
(ты ня ведаеш гэтых моў) 
 
па-японску як такубоку 
па-кітайску як сам лі бо 
я кахаю цябе глыбока 
ты прымі гэту альбу альбо 
 
засьпяваю новыя альбы 
я давёў іх сёньня да ладу 
перайду для цябе цераз альпы 
і складу ня альбу баляду 
 
эх пакласьці цябе на раяль бы 
і такую ўчыніць карусэль бы 
я цябе апяваю ў альбе 
гэта як сустрэча на эльбе 
 
гэта варта вершаў і прозы 
й трызьняць альбаю ў неспакоі 
альбіносы і альбатросы 
альбігоі і проста гоі 
 
напісаць пранізьлівы вершык 
пра любоў пад мастом мірабом 
зрымаваць традыцыйна зь “вершнік” 
і пакінуць табе ў альбом 
 
падбіраць беларускія словы 
і крычаць іх адно табе 
зразумелыя да паловы 
і ня ўсім жыхаром эрбэ 

у парыве літаратурным 
барукацца зь дзявочым сном 
трубадурам не трубадурнем 
пад тваім замкнёным акном 

 
 



 72 

 
 
 
 
 
 

V.  
Геніюс у лодцы 

Сонечныя клярнэты 
 

Калі ўгары музыка ўзяў падсьвечнік 
і музыка становіцца сьвятлом, 
і блізарукі мэляман-сланечнік 
у промні занураецца чалом, 
 
сьляпое нешта захрыпіць у сфэрах – 
і вось яно патроху загуло: 
музычны мудрагелісты куфэрак, 
катрынка, што іграе нам сьвятло. 

 
Па-над прасторай вусьцішнай і брыдкай 
стралою празь цямрэчу й цішыню 
яно сьпявае падарожнай ніткай, 
высокай траекторыяй агню… 
 
Але страла губляе наканечнік 
і ападае вайстрыём тупым –  
і ўсё.  
Адно разгублены сланечнік 
разгойдваецца флюгерам сьляпым. 

* * * 
Час перайсьці ад словаў да явы 
(раяць курцы і матацыклісты), 
толькі прыходзіць сон мой яскравы, 
зыркія словы ў золак імглісты. 
 
Ён наплывае, нібы знадворку, 
покуль чуйную ў вадах і хібах. 
Распачынае зьліва гаворку, 
першыя кроплі граюць на шыбах. 
 
Дэсантавацца ў сярэдзіну зьлівы, 
высьніўшы словы, выславіць сон, 
кінуўшы вонкі ў горад дажджлівы 
свой параплаў, парашут, парасон. 
 
Недзе на біржах падаюць баксы, 
недзе на ладан дыхае Ўсама, 
менскаю зьлівай дыхаюць таксы, 
мокрыя таксы 
й таксісты 
таксама. 
 
Толькі ўмыкнеш электронны папірус, 
вецер ляціць шалапутны і файны: 
як найнавейшы кампутарны вірус, 
кружыць над местам усе твае файлы. 
 
Марна шукаеш маркі й канвэрты, 
марна чакаеш паслуг інтэрнэту. 
Сеціва ўрыўкі лятуць у паветры – 
пазачарговае бабіна лета… 
 
Сьпелячы словаў смачныя сьлівы, 
дыхаеш воляй – пад рэбрамі коле. 
Дыхаеш зьлівай, дурань шчасьлівы, 
мроячы не прачынацца ніколі. 

* * * 
Проста сакавік галавакружны, 
проста за каўнер цячэ з галін, 
проста ручаі, красуні, лужыны, 
капяжы, цяпло, адрэналін. 
 
З думкаю, што ўсё яшчэ ўваскрэсьне, 
усур’ёз, надоўга дый ушчэнт, 
перадвесьне – рыфмаю да “песьні” – 
коціцца з паданьняў і легенд. 
 
Нізкавока мружыцца пад сонцам, 
мармытаць няўцямныя радкі, 
дурнавата шчэрыцца на соцыюм, 
на жыцьцё, што прэ ўва ўсе бакі; 
 
як праўдзівы сакавіцкі вісус, 
з рыльца каштаваць дабро і зло, 
на закуску мець марцовы віскас, 
каб на скразьняку не павяло; 
 
за хвіліну вышаптаць у прозе 
ўсё, чаго не вышаптаў у друк, 
і не разважаць на паўдарозе: 
добрыя намеры – роўны брук! 
 
Радавацца сонечнаму дыску, 
а найболей – месяцу ўначы; 
напаткаць самотную нудыстку 
й нарадзіцца з хваль дапамагчы; 
 
запытацца ў дзеўкі: “Не халодна 
жыць у беларускі рамазан?” 
І захутаць не ў туманы Лёндану – 
хоць у растуманы партызан! 
 
Жэстам элініста-эрудыта 
запрасіць сяброўку на віно 
і назваць па-наску Афрадыта – 
рэдкае крывіцкае мяно. 
 
Быў ты ўчора проста адмарозак. 
Сёньня растапіла ледавік… 
Пазнаеш па кроках нецьвярозых 
проста радасьць, проста сакавік. 

Там, на памежжы… 
 

Марш-кідок на памежныя Сэйны. 
Старажытны захоплены кляштар. 
Разьліваюцца піва басэйны. 
Надзімае паэзія лаштыр. 
 
Два шляхі да нірваны ўявіце 
й выбірайце, вагаючы шалі: 
раставаць пакрысе ў краявідзе 
ці высоўвацца, каб заўважалі. 
 
За вячэраю зь першае спробы 
элегантна ўпісацца ў тусоўку, 
каб вандроўныя цешыць вантробы 
й вінавата смаркацца ў насоўку. 
 
Шырыня талерантных паглядаў. 
Этыкет. 
Палітэс. 
Эківокі. 
Сьвет тваіх зачакаўся балядаў: 
не саромься, давай, сінявокі! 
 
Аргумэнты на нітку налыгвай, 
гумкай жуй перавераны гумар, 
слупяней саляною камлыгай: 
кожны лот атрымае свой нумар… 
 
Ад пачатку чаканьне працягу 
й ратавальнае кавы, 
у пярэрве ж 
нехта скажа, што ты 
тут ня брудны бадзяга, 
а самотны здарожаны дэрвіш. 
 

Вігры – Сэйны, Польшча 

Тут, на памежжы… 
 
Тры дні вандровак у памежнай зоне 
пад торбай, што ня муляе пляча. 
На лузе коні, белыя ў законе, 
нібы з калгасу “Глюкі Ільліча”. 
 
Хаваюся, нібыта партызаны: 
дазвол на ўезд сюды – не драбяза… 
А ля касьцёлу, адурэць, – фазаны, 
як глюк, але мясцовага ксяндза. 
 
Увечары шыкоўна і прыемна 
ахвярай дабрыні гаспадароў 
п’ю малако, чытаю “Głos znad Niemna” 
і прыдумляю вершы будзь здароў. 
 
Мне беларускай нацыі агарак, 
што помніць дапатопныя часы, 
згадае, як раней казаў “zegarek”, 
а сёньня дык па-нашаму – “часы”. 
 
Вясковых пеўняў стрэлка-перастрэлка. 
Дарогі, дзе не начаваў асфальт. 
Саракапяціградуснай гарэлкай 
Бастылію ўшаноўваю й Грунвальд. 
 
У неабсяжным возеры Дрывяты 
кілбашуся, як рыбіна ў трысьці, 
і разумею: сьвяты, бляха, сьвяты 
здараюцца ў шызоідным жыцьці! 
 

ліпень 2003, Браслаўшчына 

Сны літаратара 
 

Уладзімеру Арлову 
 
Засынаючы, мозг нараджае пачвар, 
выбухае відзежамі кратэр. 
Хто тут сьпіць і каго бачаць тварам у твар 
Чжуан Цзы, 
матылёк, 
імпэратар? 
 
Каб вы зналі, зь якога, прабачце, лайна 
нараджаецца гэтае сьмецьце! 
Але часам паэт, перапіўшы віна, 
занатоўвае сны на дасьвецьці. 
 
Што паробіш, калі на апошняй мяжы 
рэчаіснасьці й соннай відзежы 
зноўку мрояцца коткі, багоўкі, бамжы 
і князёўны (часьцей без адзежы), 
 
мент з мэнтолавым пахам, 
яго паханы 
ды зялёны гамункул у колбе!.. 
Чорна-белыя сны й каляровыя сны 
з гукавою сыстэмаю “долбі”. 
 
Літаратар – маньяк, бо шануе ману, 
але часам дзівак навярзе з бадуну. 
Ён калісьці паверыў у мудрасьць адну: 
Бог захоўвае ўсё – 
сны і словы. 
І паўзуць на сьвятло зь недасьнёнага сну 
Хадановічы, фаўны, Арловы. 
 
 



 79 

Геніюс у лодцы 
 
Трэйція содні палюем на genius loci, 
менскаю зьлівай любуемся ў ілюмінатар. 
Тры мудрагелі на жоўтай падводнай лодцы: 
лепей захоплены катэр, чым схоплены катар. 
 
Клёвыя мальцы, гарачыя менскія парні, 
бы ў гермэтычную скрынку, скарбонку, шкатулку, 
разам загнаныя ў нетры падводнай кавярні, 
вонкі насоў не высоўваюць, 
просяць прытулку. 
 
У парцалянавы слоік хаваецца слонік, 
покуль вада не сягнула вяршыняў камоды. 
Моцныя выразы моўчкі хаваем у слоўнік – 
у непагоду прыязнасьць вяртаецца ў моду. 
 
Проста чакаць, дэгустуючы словы й напоі, 
слухаць навіны ды ўважна сачыць за паводкай. 
Катэр ці катар – дарэчы, абое рабое! 
Мабыць, усё-ткі ў глыбіні падводнаю лодкай. 
 
Азбука Морзэ вадой захлынаецца морскай, 
долу зрынаецца неба, сьцякаючы рынай, 
звабленае марадзёрзкаю мараю дзёрзкай –  
сьвет праглынуць і тваёй закусіць субмарынай … 
 
Міжземнаморскае дзіва, каралавы ёлуп, 
будзеш вякі вандраваць пад вадой аўтастопам… 
На гарадзкой тэлевежы ўскудлачаны голуб 
устурбаваны чарговым сусьветным патопам. 

* * * 
Зь нетрывалага даху сарвала скалечаны шыфэр, 
і на досьвітку ў сон нацякло па калена вады. 
І паўночны алень, у заходніх суседзяў – “рэніфэр”, 
па сьцяжынах сьвядомасьці прэ невядома куды. 
 
Гэты жарт не дагнаць, не спыніць, не стрымаць без паўлітра! 
Восьмы год адукацыя зранку гудзе ў галаве. 
Падступіла рака і дазваньня размыла палітру – 
акварэльная фарба паволi з вадою плыве… 
 
Санітары ракі не ўпалююць лернэйскую выдру. 
На паверхні затокі ўначы адлюструецца дом. 
Я знайду гэты дом і на ганку тваім ногі вытру, 
каб назаўтра за плыняю зноў бестурботным плытом. 
 
Пералётным Калюмбам ня вырвацца ў страчаны вырай, 
і мураш-самурай заблукае ў чужой барадзе. 
Высакоснай тугой, гераічнай Сызыфавай гірай 
гэта лета завісла й нікуды ніхто не ідзе… 
 
Будзе ўсё як калісьці, хоць лупу да вока наблізьце: 
пералётныя летнія зоры на ўскраіне сну, 
раўнадзенства па восені лічыць апалае лісьце 
і зіма ў мацюгальнік завеі гукае вясну. 

* * * 
Ён спускаецца зь першай зьнічкай 
і пільнуе нас на рагу. 
Набывае душы ізь зьніжкай 
дробным оптам і на вагу. 
 
І тваю хацеў бы пакратаць 
пад рыданьні і горкі сьпеў. 
А ў яе вялікая радасьць – 
не пасьпеў, сябрук, не пасьпеў! 
 
І прыходзяць магі і прынцы, 
і пытаюць тваю душу, 
а яна: “На сусьветнай ялінцы 
навагодняй цацкай вішу!” 
 
І заводзяць танец пагоркі, 
і сьпявае п’яны трысьнёг, 
і гараць бэнгальскія зоркі, 
і душа ў сьвяточных агнёх! 
 
Не злавіць яе ў чыстым болі, 
у чыстым шчасьці шукаць дарма. 
Вязень-вусень даўно на волі. 
Дзе ты, аніма? 
А няма. 
 
Ні канвою ў крылатых ботах, 
ні анёла спраўдзіць білет… 
Угары, як апошні подых, 
растае інвэрсійны сьлед. 

VІ.  
cuique suum 

 
 



 83 

* * * 
архівуй гэты плач 
свой уздых да ліста прыатач 
запусьці ў тэмпе згадак 
па вялікай паштовай раўніне 
для спакою душы 
пасьля гумару смайлік пішы 
і на ўсякі выпадак 
пастукай па штучнай драўніне 
 
кадаваныя сны 
хай навобмацак рушаць адны 
нетрываласьць маны 
кірылічнаю глінай замесіш 
дасканаласьць CV 
парушае трымценьне ў крыві  
а таму абарві 
прафэсійна зацягнуты мэсыдж 
 
у глыбокай начы 
на тутбаі сваім вісячы 
дзе ні сьвята ні будня 
й гудзе электронна прастора 
не пытай: хто ідзе? 
то кругі па люстранай вадзе 
каляровая студня 
стрывожаны сон манітора 
 
 



 84 

размовы з экерманам 
 

мысьлю значыць яшчэ жывы 
каб любіць пярдолю на вы 
быццам івіка журавы 
на палесьсе да беларусі 
бо я ўмею лётаць у сьне 
не тану ў айчынным лайне 
і на самым глыбокім дне 
покуль дыхаю спадзяюся 
 
паталухi гашыш віно 
два такія жыцьцi за адно 
толькі каб не зусім лайно 
позна ворагі за ракою 
ты ня вер што рады дамо 
камісар суцэльнае чмо 
nevermore крумкач nevermore 
не кружы над маёй башкою 
 
уваччу стаяць міражы 
дзе радзімыя рубяжы?  
ад маркоты і настальжы 
на шчацэ ўскочыў фурункул  
той куточак перада мной 
толькі скронь зіхціць сівізной 
што сьмярдзіць? натуральны гной 
у рэторце падох гамункул 
 
усё для дзетак бацька мінай 
будаўніцтва распачынай 
хай квітнее (з)абраны край 
а чакаць імгненьняў цудоўных 
дармаедам забарані 
хай майстры лядовай гульні 
адпрацоўваюць працадні 
ў змайстраваных табой лядоўнях 
 
хай кахаюць баб мужыкі 
партызаны рвуць цягнікі 
прызвычайвайся сьвет такі 
звычка нам другая натура 

піянэрам скажы шалом 
за радзіму гінуць аблом 
дык зьбірайце мэталалом 
усё іншае макулятура 

cuique suum 
 
на кожную каву 
свая гарбата 
на акутагаву 
свой кавабата 
 
на капялюшык 
пяро (ці пэро) 
на рэдкіх птушак 
рэчка дняпро 
 
кожнаму гетману 
свой парад 
кожнаму бэтману 
свой снарад 
 
кожнаму голасу 
свой ля скала  
кожнаму коласу 
свой купала 
 
кожны хабар 
дасі калі трэба 
кожны табар 
сыходзіць у неба 
 
кожнай істоце 
свая нірвана  
кожнай іжоце 
свайго трышчана 
 
у вока цыклёпа 
кожным кійком 
дзеўка эўропа 
з кожным быком 
 
кожнаму лекару 
ўласны вар’ят 
кожнаму лектару 
моўкнасьць ягнят 

кожнаму заду 
цесна ў трусох 
кожнаму саду 
захэр-мазох 
 
робіць аборты? 
бо акушэр 
кожны чацьвёрты 
мёртвы мон шэр 
 
кожнаму сьвяту 
індык ці гусь 
кожнаму nato 
свая беларусь 
 
неасьцярожнаму 
ў бок вайстрыё 
кожнаму кожнаму 
сваё сваё 

first level 
 
кожны з нас на нешта хварэе 
кожны мусіць вылечыць штось 
хтосьці гонар хтось ганарэю 
хтосьці ўжо звар’яцеў наскрозь 
 
ненабытым дзівіцца рэчам 
самагубцаў цягне з дрыгвы 
кожны можа бавіцца нечым 
натуральна покуль жывы 
 
разьбіваць галавой цагліны 
вывучаць свае карані 
штохвілінна губляць хвіліны 
марнаваць штодзённа па дні 
 
сумаваць па страчаным сэнсе 
загартоўваць цягліцы ў сэксе 
гартаваць спагадай душу 
й шмат чаго пра што не пішу 
 
у натхненьня гадзіны красьці 
унікаць імпрэз у блюа 
і сачыць як да колішняй страсьці 
дадаецца літара “а” 
 
перажыць каханьне й каварнасьць 
ад пазнаньня зьесьці пладоў 
знаць што кожная мара марнасьць 
а спаўненьне яе пагатоў 
 
сузіраць сузор’і й камэты 
адчуваць як цягне зямля 
роўным крокам ісьці да мэты 
і спакойна сканаць пасьля 
 
каб шатаны д’яблы і чэрці 
херубімы анёлы й багі 
давялі да свайго слугі 
ёсьць ці не жыцьцё пасьля сьмерці 

second level 
 
хтось бароніць пойла сваё 
хтось шукае сэрцу бальзаму 
час расставіць кропкі над “ё” 
і над “е” расставіць таксама  
 
перабеглi дарогу каты 
уначы прагукалi совы 
не сьпяшай палохацца – ты 
ў гэтым сьвеце жыхар часовы 
 
адплылі твае караблі  
у вар’яцкіх пошуках троі 
а ты ўсё на гэтай зямлі 
дзе зьбірацца нельга па трое 
 
кажуць хутка ўсяму хана 
кажуць сьвет накрыўся гамэрам 
і таму каціўся б ты на 
iз сваім кульгавым памерам 
 
гэта бзікі хворай душы 
гэта глюкі бухога ямба 
пахмяліся й далей пішы 
хто сказаў што сусьвету амба 
 
разаб’ем аб сьценку лабы 
разап’ем цыкуту за кратамі 
там навучаць гукі трубы 
слыхавымі чуць апаратамі 
 
покуль іншы курыць бамбук 
ды чакае жыцьця пасьля выраку 
рамантуй стары ноўтбук 
ды бамбі несьмяротную лірыку 
 
падфарбуе раны грымёр 
да братэрства прывучаць авэлі 
вершаваны памер не памёр 
проста кропкі над “е” паставілі 

third level 
 
покуль мышцы трымаюць удар 
покуль вежы трымае цокаль 
покуль ты сабе валадар 
хоць у думках таемных покуль 
 
шчэ ня зьнесьлі страхі страхі 
краснабай ня стаў разьдзяўбаем 
новы гной у старыя мяхі 
насыпаем 
 
супэршоў для ўсіх кірмашоў 
забаўляйцеся колькі ўлезе 
хтосьці двойчы ў лету ўвайшоў 
хтось па горла ў леташнім сьнезе 
 
хтось шукае ў чатах дзяўчат 
што фарбуюць валосьсе хною 
каб знайсьці патрапіўшы ў чат 
пару новую параною 
 
ад разумнасьці да шызы 
даляцець на адным дыханьні 
дзесяць тыдняў без драбязы 
працягнуць на адным каханьні 
 
акунуцца ў мора кунег 
жарсьцю лекаваць параною 
нарыхтоўваць леташні сьнег 
і мяхі для новага гною 

fourth level 
 
кожны старт азначае фініш 
і канчаецца альфабэт 
толькі ўласнае “я” закінеш 
у кірылічна-кілерскі сьвет 
 
ён сьмяецца аж бачыш дзясны 
бог з машыны 
аўтар з аўто 
на пачатку ня вельмі ясны 
і далей невядома што 
 
не тырчыш ад сьвету? тым горай 
бачыш іншыя пад настрой 
прагнуць кайфу кожнаю порай 
кожнай парай кожнай парой 
 
ліст да сьвету прыйдзе знадворку 
ў панядзелак  
адкуль? куды? 
знойдзеш аўтарку да аўторка? 
дасі рады да серады? 
 
вунь мінак юнак недарэка 
мутны погляд шчасьлівы твар 
прэцца ў пошуках чалавека 
чырванее пад вокам ліхтар 
 
мудакі стаяць у мундурах 
кулі-дуры стаяць у чарзе 
покуль бард нахтыгаль прыдурак 
ачмурэла вершы вярзе 
 
брыдучы ў неймавернай мове 
па скалечаным целе трысьця 
паміраючы ад любові 
да жыцьця 
 
 



 92 

данс макабр 
 
кажуць людзі каму шанцуе 
у таго і мярцьвяк танцуе 
даставай манэтку з-пад шчок 
запрашаем на крыжачок 
 
бандароўны і сьцепаніды 
вылівахі і талашы 
супэрмэны і проста гніды 
весялецеся ад душы 
 
дон кіхот беспародны санча 
казанова альбо трыстан 
не разумнічай проста танчы 
абдымаючы гнуткі стан 
 
не пасуе гальштук-вяроўка? 
да шкарпэтак ня вельмі ў тон? 
пагарджаць ня стане сяброўка 
калі ласка на вальс-бастон 
 
на вісельнях як на вясельлях! 
ты да нас тапелец плыві  
мы напоўнім сьвяточны келіх 
залатой як неба крыві 
 
бо тапельцу шчасьціць таксама 
не жабруе ў вадзе бяз жабраў 
прагне танцаў прыўкрасная дама 
памірае бяз данс-макабраў 
 
мы з табой цудоўныя песьні 
ў паражні парахні і плесьні 
зацягнулі б нібы пятлю 
як павешаны на перадвесьні 
раз памёршы ўжо не ўваскрэсьне 
ды на пальцы камень ня трэсьне: 
спадзяюся помню люблю 
 
вам з-пад шыбеніц шлем i-мэйлы 
у атачманце дараваньне 

напішэце ў адказ хто сьмелы 
на той сьвет да запатрабаваньня  
 
ты павінен у нас пабываць 
каб гарэлкі кульнуць зь дзяўчынай 
агароджу пафарбаваць 
і адчуць сябе малайчынай 
 
можаш танчыць вальс на труне 
на пагосьце гуляць у косьці 
каб хоць так згадаць пра мяне 
каб ня страціць сьвятое штосьці 
 
ты аднойчы прыйдзеш сюды 
салаўіны паслухаць пошчак 
ты нябожчык і я нябожчык 
расстаемся не назаўжды 
 

Дзяды 2001 

* * * 
складаю суму 

з радасьці і суму 
такое шоў 
падбіў рахунак 

як набіў пакунак 
і адышоў 
 
з пантамі й бантам 

сноўдаю вагантам 
то там то тут 
на шыі сумка 

(скарбы недатумка) 
а ў сумцы хлуд 
 
сабака брэша 

караваны трэшу 
сабе ідуць 
цячэ з-пад даху 

градусьнік пад паху 
шалее ртуць 
 
раблю высновы: 

на зямлі вясновы 
грыпозны час 
катоў марцовых 

з высяў месяцовых 
мясцовы джаз 
 
чакалі кулі 

а пакуль кульнулі 
і бачнасьць нуль 
гады-паскуды 

цягнуцца зь нікуды 
у ніадкуль 
 
з пантамі й бантам 

сноўдаю вагантам 
туды сюды 
а там вар’яцтва 

(рымам да “юнацтва” 
ты ж малады) 

забаў падлетку 

не памерці ўлетку 
пражыць зіму 
складаю суму 

з радасьці і суму – 
сваю суму 

 
 



 96 

падарожжа  
 
схіліўшыся ўначы да офіснае лямпы 
што некалі правёў у кожны дом ільліч 
глядзець на манітор дзе штампы штампы штампы 
і кожны дабл клік як ваяўнічы кліч 
 
сусьветнае лайно прымаючы варожа 
як пералётны птах сапсець на правадах 
а потым карабель пачатак падарожжа 
сьпярша суцэльны жах а потым зьедзе дах 
 
а навакольны сьвет хоць ты яшчэ падлетак 
ня грэбуе табой і пад сябе грабе 
сьціскаеш у кулак камяк нэрвовых клетак 
і пераймае дых і вусьцішна табе 
 
бяссоньніца гулец у словы словы словы 
засмучаны габрэй вяршуе за сталом 
ты сьпісак шындлера прагледзеў да паловы 
і кожнаму з мужоў пасьпеў сказаць шалом 
 
ня чуюць мерцьвякі а пераможцы сьвіньні 
як скажа адысэй вярнуўшыся дамоў  
каханьне багавіц патоне ў багавіньні 
разьюшаным багом не да тваіх прамоў 
 
раўнівыя мужы няверная галена 
як сьцьвердзіў буалё адпраўлены ва ўтыль 
п’яному караблю сем футаў па калена 
парыскаму арго пасуе ўсякі штыль 
 
і гумбэрт на вадзе й лаліта ў залюстроўі 
паветраны пацук кажан на караблі 
ты страціў наўсуцэль псыхічнае здароўе 
ня ведаеш чаму і немавед калі 
 
што ты гэкубе й што табе да той гэкубы 
нябога гэракліт стаячая вада 
траянскаму каню не зазірай у зубы 
як гаварыў кароль паўцарства за дада 

гуляюць у футбол аякс і макавеі 
бязногі ахілес ганяе чарапах 
спакусьлівая плоць бяз скуры ружавее 
i цемрай зеўраюць вачніцы ў чарапах 
 
нам троя й картаген дзіцячаю пляцоўкай 
узброены амур нам проста авадзень 
багіня-карабель з крывавай распальцоўкай 
зь цямрэчы паўстае вітайма новы дзень 
 
 



 98 

Уладзімер Арлоў 
 
Мне прысьніўся Хадановіч… 
 
Мне прысьніўся Хадановіч: 
Велічны, нібы сэнатар, 
Недарэзаны Нэронам, 
Іранічны, як Свэтоні, 
Заклапочаны, як Брут. 
Можа, сам каго зарэзаў, 
Можа, вершык марыў скласьці, 
А магчыма, проста піва 
Прагнуў выпіць насупроць 
Камітэту дзяржбясьпекі, 
Дзе цікавяцца здаўна 
Нашым паэтычным словам 
І напэўна нездарма. 
Ён ішоў па вулцы Маркса 
Ў Менску, стомленым і сонным,  
Між кавярняй “Эльдарада” 
І ангельскай амбасадай 
(Там у будцы мент сядзіць). 
Рухаўся накіравана, 
Не хістаўся, не губляўся, 
Павітаўся з нарпаэтам 
З рэдкім іменем на “Н”, 
Даўганогай прыгажуні 
Мімаходзь прызначыў стрэлку 
І сказаў бамжу: “Банжур!” 
Ён ішоў. Гракі крычалі 
Ў навакольлі Нацтэатру. 
(Ну чаму не груганы?) 
Бомж чытаў паэта Ніцку, 
Плакаў, языком мянціў. 
Даўганогая бляндынка 
Набыла кантрацэптыў, 
Бо навокал СНІД лютуе, 
А Андрэй – за ўсіх мудрэй. 
Я прачнуўся і падумаў: 
Вось прысьніцца Хадановіч 
Цёмнай ночкай на Каляды,  
Без усякіх там прыколаў 

Заклапочаны, як Брут. 
Будзе йсьці па вулцы Маркса 
З томам Малярмэ ў партфэлі 
І часопісам “Arche”, 
І з сухім ляшчом пад пахай. 
Што адгэтуль вынікае? 
Што паэту трэба муза, 
А часамі прагне піва 
Ўкрай асьмяглы арганізм. 
І ляшчы яшчэ вядуцца 
У вірох маёй Радзімы. 
КДБ шануе мову, 
І “Arche” выходзіць спраўна. 
А бамжы чытаюць кнігі,  
Знойдзеныя на памыйках. 
Гэта значыць, што пісьменства 
Наша краснае – жыве! 

Зьмест: 
 
І. Бармэн-сюіта 

Калыханка для маладога літаратара 
З чаго пачынаецца Жодзіна? 
Падвойны агент 
Знакі прыпынку 
Трывожнае шчасьце (пэнталёгія) 
Куртуазна-макабрычнае пасланьне 
Бармэн-сюіта 
Страчаныя ілюзіі 
Хлопчык і копчык 
Трызьненьне сівой кабылы 
Варыяцыі на тэму Тэадора Крамэра 
Сьпеў аб маім суіцыдзе 
Спроба 
Калі разгуляецца… 

 
ІІ. Бабілёнскі праект 

Перадмова 
Art poétique 
Несьмяротнасьць 
Вольны муляр 
Няўлоўныя мсьціўцы 
Chansons de geste 
1. Дзіўлюся намаганьням чалавечым… 
2. Дванаццаць пэраў – у адной палаце… 
Вагнэр. Тэтралёгія “Фаўст” 
І. Пра-Фаўст 
ІІ. Бессань у ноч Вальпургіі 
ІІІ. Гамункул 
ІV. Галена 
Курдупель Мур 
Пошукі абсалюту 
І. У бессані загартаваўшы розум… 
ІІ. Дзе хараство люструецца ў калюзе… 
Першае спатканьне 
Крынскія санэты 
1. Мой сон у ноч на Янука Купалу… 
2. За менш чым кілямэтар ад мяжы… 
3. Хто да пісьменства краснага прыкуты… 
Бабілёнскі праект 

1. Марнеюць у гародзе буракі… 
2. Не, мы ня проста бавімся ў пяску… 

3. Ня тую парыжанку, што ўсе вы… 
4. Ня хопіць у пясочніцы нам гліны… 
Знак пашаны 
Маленькі жабрак 
Трамвай “Жаданьне” 
Пасьлямова 

 
III. Навагоднія звароты да нацыі 

Банальнае віншаваньне 
Дачакаць! 
Усхвалявана шчыра й інтымна роднай краіне ў якасьці 
гімну 
Мастацтва выжываньня 
Ліст на свабоду 
Перадмова да Кнігі Юдыф 
Гары Потэр, ліцэіст 
Раство на “Раствора-Бэтонным” 
 

IV. альбы й сырвэнты 
дэжа вю 
сто дваццаць год садому 
ратавальнік 
сэанс самаўнушэньня 
“апрануты ў рымскую тогу…” 
гарадзкі раманс 
фантазіі ў манеры віктара жыбуля 
альба альбарутэніка 

 
V. Геніюс у лодцы 

Сонечныя клярнэты 
“Час перайсьці ад словаў да явы…” 
“Проста сакавік…” 
Там, на памежжы… 
Тут, на памежжы… 
Сны літаратара 
Геніюс у лодцы 
“Зь нетрывалага даху сарвала скалечаны шыфэр…” 
“Ён спускаецца зь першай зьнічкай…” 

VІ. cuique suum 
“архівуй гэты плач…” 
размовы з экерманам 
cuique suum 
first level (“кожны з нас на нешта хварэе…”) 
second level (“хтось бароніць пойла сваё…”) 
third level (“покуль мышцы трымаюць удар…”) 
fourth level (“кожны старт азначае фініш…”) 
данс макабр 
“складаю суму…” 
падарожжа 

 
Уладзімер Арлоў Мне прысьніўся Хадановіч… 


